
Melenshiba Putu Nung Memelenshiba Tsüngrem 
(Bringing the Constant to Change)

A. Sentiyula
Assistant Professor, Dept. of English, 
Dimapur Government College

2018 November tiyongtsü ka nung seret touzük “Kilogram” 
ta asüba ya teti asoshi koda melenshi iba indang ocet agi kü 
internet sünga arü. National Geographic nung Maya Wei-Haas-i 

züluba ocet ka ajanga kü ‘unscientific’ shisa koloki mayimjemba 
teratet agüja liasü. 

Küm aika, prangshiba yin cylinder Platinum aser Iridium na 
meyoktepa yangluba koba dang ‘International Prototype Cylinder 
or Le Grand K’ ta ajar, aser aji International Bureau of Weights 
and Measures, Sèvres, France lima nung temperature tapet taktang 
nung ayur, iba ya ajanga alima tesem balala nung ‘Mass’ ta asüba 
tangatetba terasa agütsüogo. Saka Nov. 16 nu iba ‘Le Grand K’ ya 
agientsü asoshi alima kin 60 dak tali nungi nüngtet atenshi. Aser iba 
‘Le Grand K’ indang Physical unit masü saka touzükbaji Physics 
nung Planck’s Constant nung amendaktsü ta lemtet. 

Planck’s Constantji züngdangba kanga tila (6.626176 x 10-
34 Joule-seconds [approx]), aser iba ajanga elementary light koba 

Translated by Dr. Asangba Tzudir

Editorial

dang Photons ta ajar kechisarena ajunga candle milen nungi petinu 
tesangwa indang yimya terasaba agütsür. 

“Iba Planck’s Constant ya alima aser scientific terasaba 
(explanation) ajunga nung dakloka lir” ta National Institute 
of Standards and Technology telok nung tanishir Stephen 
Schlamminger-i ashi. Talisa, pai anir International Scientists telok ka 
‘Kilogram’ ji melena Planck’s Constant ji benshitsü atema tajungba 
akümtsü mapa inyak, aser iba ya joko tarutsü mapang aser alima 
tesem ajak nung kasa dang alitsü. 

Iba ya ajanga kü molungi shisadangren aika aru, aser iba ocet 
ajanga ni yangi lemsatepner. Mezüngbuba nung, tenük agi aser 
kongshitsü akokba oset kaji-a mekongshitetba oset agi melenteter. 
Joko iba alima nung kongshitetba oset kajia asenoki mezüng 
bilemba ama masü saka temulung melemtettsüsa kümogo. Chichiba 
nung, iba ama melenba ya mekongshitetba tesangwa amala mesük 
kati ang melendar. Iba tebilemdangba ajanga asenok mulung dangi 
koba dang ‘tamang’ ta ajar aji arur. 

Laishiba nung Ibri 11:1 nung yamai shia lir, “Tang teimla 
ayubatemji chichia kar ta, aser manguba osettemji atangji lir ta 
metetbaji tamang lir.” Tesangwa chirtem ama asenoki kechisarena 
kongshitsü makokba aser angutsü makokba dak amangtsü aser 
yimlatsü asenok dang ashir. Asenok tamang ya alima nung science 
dang nungi temaba aser science-i metongtettsüdak asütsüla. Cylinder 
koba alima nung anguba jenjang tasak aser senti yin ana meyoktepa 
yanglu kechiyong tena temeyoktep ya tasazükba (measurement) 
nung memelenshi aliba agi amshir. 

Scientisttemi researchers amshitsü atema iba cylinder ya 
yangluzük (duplicated/forged). Aser küm 130 tsüngda nung research 
asertemi iba cylinder ya asemben tashi dang pa ayudak takdang 
nungi yangluzükba (duplicate) den medemtangtsü atema agitet. 
Sakasa, cylinderji seret touzük reprangdang tajemba kümer, mesüra 
iba cylinder yangluzükji tuozük teimba kümer liasü. Tetsüngda ji 30 
micrograms dang süaka, iba jagi medical science nung tuozük aser 
tesazük bushiba nung tepila tuluka adokdaktsü, aser ano unit tapu 



TONGTEPRATEP JOURNAL  |  JAN-JUNE 2019 

8

balala lir, Newton Unit ama koba ajanga ‘mass’ kodaka lir aji sayur 
itemjia melenshidaktsü. Anungji cylinderji magitsüsa aküm. 

Iba nungi tangazüktsü kaji kechisarena senti oset - sen, gari, 
osettsüset balala aser ano oset masüba – tereprangtsü tajung, temang 
anema aliba, shisa kolok tajung, tashi ain, itemya asen taküm 
tamendakdak masütsüla. Itemya asenok indang mezüng tebilemtsü 
masütsüla mesüra item asoshi sentsüh matsütsüla. Yohan 14:6 
nung Yisu Khristai yamai shia lir, “Lenmang atangji aser taküm 
ni lir. Ni ajanga mesüra shingaia kü Bu dangi marur.” Asen taküm 
tamang kechisarena inyakyim ajonga Khrista ajanga koba chichiba 
tamendakdak sayur iba nung dang asen taküm yimya libaliro 
amendaktsüla. 

Tasembuba nung, asenoki temelenshi odang arutsübaji 
meyimlatsüla, saka asenok kechi Ochiba lir yangji dang amenoktsüsa 
asen melenshitsüla. Tanü asenoki alima nung tebilemtsü khuret aika 
aliba tensa ka nung telangzüba bushir. Asenoki asen sasa melenshitsü 
mebilemi tesem balala nungi temelenshi arutsü yimlar. Asenoki 
tiazüji senti berem ama meperangshi tashi tanang agi nembangtsü 
meranger. Tetenzük nungi Tsüngremji liasü aser alima nung aliba 
ajak samaaka Tsüngrembo teti alitsü. Pa O teti tatem maka Ochi 
alitsü. “Anüng aser ali süitemtsü, saka kü O mesüitemtsü.” Mathi 
24:35. 

Tarutsü nung Planck’s Constant-ji menüngdak akümtsü 
akok aser tanga tasen ang nguteta aotsü. Saka asenok, kodanga 
memelenshiba Tsüngrem dak tamang akaba nung teti anisüngzük lir, 
kechiyong Tsüngremi ashir, “Ni Kibuba memelenshir.” Malaki 3:6. 

Kaket tejaklen aliba noksa ya alima nung kilogram tamaitsü asütsü  
atema mezüng yanglutetba oset lir. Iba oset ya platinum aser  

platinum-iridium alloy indang cylinder ka lir aser Paris anasa  
International Bureau on Weights and Measures (BIPM) nung yua lir. 

Rev. I. Wati
Pastor, DABA

sannuker langpang nungi

Yisu Khrista temeim salem DABA Office nungi Tongtepratep 
azünger ajak dangi abener. Tsüngremer leniba aser temoatsü 
tulu nung, tesüiba 2018 küm arogo maparen ajak terenlok aser 

takok tulu nung tempangogo, iba asoshi Tsüngrem nem tenüngsang 
tulu agütsür.

Taküm küm-a asen arogoi sentong balala aika inyaka arudagi 
aser itemji ministrytem report Tongtepratep Bulletin nung asenoki 
züngdagi, anungji itemji melepshir saka item nungji matenba 
tongtibang kar ni yangi zülutsür.

• 5th January 2019 anogo asen arogo fellowship balala nung 
amangbapur ajak agi 1400 shi sentena, Tsüngrem dang teyari 
meshia sarasadem mapang tajung agiba tashi nung, taküma 
maparen ajak nung Tsüngremi kanga moaja arudagi.

• 3rd February 2019 Deobar anogo DABA nung tenzüker 
melentepba sentong liasü aser taküm tanener ajak agi 171 aser 
tasen shimer 166 liasü. Taküm küm asen arogo nung part-time 
tenzüker ajak agi 1813 lir. Item tenzükertem asoshi 9th February 
anogo nung, ministry balala lemsar Tenzüker Orientation 
sentong tajung kanga takok ngua agiogo. Amangbapur ajaki 
tenzükertem asoshi maneni sarasadem nung yaritsü mepishir.

• 23rd – 24th March 2019 ABAM-i ayonga Zone 8 & 9 asoshi 

..

Deacontem Training sentong ka DABA nung asen arogoi sponsor 
süa agiogo, iba sentong nung arogo 28 nungi arua Deacontem 
ajak agi 154 tena tangazükba aser temoatsü jenti nguogo.

• Küm shia DABA Mission sentong yimya balala nung agia 
arudagi aser taküma 27th – 28th April anogo nung lokti sentong 
agiba den, ano DABA Chirtem Ao lima aser India tesem balala 
arogotem nung toklang tenzükertem jaoka, sentong tajung agia 
kanga temoatsü anguba mapang ka liasü. Asen DABA chirtem 
Tsüngrem tenzükba wadang balala nung inyakertem asoshi 
maneni sarasademtsüdi.

• 21st – 24th May 2019 anogo, Asia Pacific Baptist Youth Conference 
Bagio City, Philippines nung liasü aser idakji adentsü Toklang 
tenzüker nungi Sannüker ana Rev. L. Lima Jamir aser Mr. 
Imnatoshi, Lanur nungi Mr. Imnawabang, DABA Youth 
Executive member aser NBCC Choir Member Mr. Salangtoshi, 
Miss. Odiyangla Imsong aser Miss. Imosongla Tzüdir, parnok 
DABA-i sponsor süa yok. Ano asen arogo nungi pei sasa sponsor 
süa lanur 4 oa parnok ajaki shilem tajung agia tener aruogo.

Arogopur ajaki sarasadem nung yaritsü asoshi, asen arogo nung 
tang teinyakdak maparen kar yamai lemsateper.

• Yaküm asen arogo küm tatem Inti senden nung lemtetba ama, 
Impur nung DABA Rest House kimong tua joko foundation 
tenzüka ki asü tenzükogo. Tenokdangba kecha melira taruba 
küm tashi nungbo renemtsü nükla nung sarasadema inyakdagi, 
amangbapur ajaki sarasadem nung yaritsü mepishir.

• Duncan Fellowship tenla ki tejenba kimong nung yaküm nungi 
tenzüka Sunday School ki tatongtep 4 tashi südagi, taruba 
küm tetenzük nungi Sunday School aser Child sentep agitettsü 
yimlaa sarasadema atadi.

• Yongküm Fellowship tenlaki joko Structure ajak shitak atoka 
noktakdaktsüogo. Iba tenlaki ya-a taruba küm tashi nungbo 
renemtsü meranga inyakdagi, anungji renemtettsü asoshi ajaki 
sarasadem nung maneni yariangma.

• Küm ishika tejaklen asen arogoi Lingrijan Council dang, 
DABA Sümedem Fellowship tenlaki kima asoshi, parnok 
indang ali tilaka agütsütsü aser iba melena DABA-i parnok 
Council hall ka sütsütsü ta asüngdangba ama parnoki agizüktet 
nung, asenok tenlaki renema meshitetba sülen, taküm küm 
tetenzüklen nungi iba ki asü tenzükba joko renema arudagi, 
mapa takok nung aniba asoshi Tsüngrem tenüng sangdi, ano 
mapa metempang tashi amangbapurtemi sarasadem nung 
nungita yaritsü mepishir.

• DABA Mission Board ajanga India Mission Association (IMA) 
Executive Secretary Women, Rev. Awala, küm 5 term asoshi 
itasen agüja yaria aru, saka la kibong maparen kar ajanga küm 
ka inyaker mapa yutsütsüsa aküm nung, la nem sodi agütsür la 
melena IMA ajanga shimba Mrs. Arenla Yaden, Merangkong, 
Executive Secretary Women, 1st April 2019 nungi itasen 
agütsüdagi, la tenzükba wadang aser IMA Ministry asoshi 
sarasademtsüdi ta ayongzüker.

• 6th January 2019 anogo asen arogo nung Rev. Maong Lemtur, 
Asso. Pastor mapa nungi anener pa melentsü sannüker ka 
bushia aruba to, 4th August 2019 nung Mr. & Mrs. Imtatsüng 
Imchen, Longjang yimtiba nungi nübu tajung ka nguteta 
sannükba mapa nung aniokogo. Pa arogo nung sannükba mapa 
aser tenzükba balala nung inyaka aruba tenzüker ka, pa M. 
Th. Missiology nung renemogo. Kinüngtsü tena nem Jabaso 
ka aser jala ka moaja lir. Par kibong tenzükba wadang asoshi 
amangbapur ajaki yariteptsü ayongzüker.

• Arogo Calendar nung aliba ama taküm küm half-yearly Audit 8th 
June 2019 nung kanga junga agiogo. Taruba sen Rs. 21, 49,420/- 
aser teintokba sen Rs. 19, 58,848/- liasü. Amangbapurtemi 
kanga junga tenlaba agi asenok budget nung kecha timtem melii 
arudagi, tenla tajung asoshi ajak dang pelaba lemsateper, ano 
anünga aliba mapangtem nunga mulungtepa tenlatsü mepishir.

Tsüngremi Dimapur Ao Baptist Arogo kanga meimer, aser iba 
yongji tanü tashi asen arogo inyakyim ajak nung Pa temoatsü aser 

leniba tashi tulu tener, maparen ajak nung takok ngua arudagi. Iba 
temeim tulu asoshi maneni asenoki asen Tsüngrem tenüng sangdi 
aser ano iba kesa temoatsütem nung jajatsü asoshi amangbapurtem 
ajaki shilem tajung agitsü ayongzüker. Tsüngremi iba Tongtepratep 
azünger ajak moajang.

Naga Loktiliba: Yashi, Tanü aser Asüng

K. Temjen Jamir
Editor, Tir Yimyim

Aor apokba otsü nung kecha nunga Naga ta tetshiba mangashi 
aser yamaji tanü Naga nunger ta ajaba tanga kintem lipok 
otsü nunga Naga ta tetshiba malitsü südi. Ajisüra, Naga kin 

ta asüba ojang ya kong nungi aru aser kodang nungi amshitsü tenzük 
ta asübaji temetetnütsüka aser tebushidangnütsüka lir. Atangji, kari 
ashiba agi, Asom nunger oshi nung mangsa dang ‘Noka’ ta ajar 
aser Burma (Myanmar) nunger oshi nung tenarong nung tapok 
keta tur alirtem dang ‘Naga’ ta ajar, anungji Asom anasa India o 
Burma na tsüngda aliba tenem kintem dangji Noka mesüra Naga ta 
jaa angashiba agi, British nungertemia ibaji angazüka tenem kintem 
dangji Naga ta ajatsü tenzük südi. Aji oda, Naga kintem ajak Naga 
ta asüba tenüng kübok aitdaktsüba anogoji Naga nunger mezüng 
lokti ka küma longjemba anogo asütsü.

Asenoki kodang Naga nunger lokti ka küma aienba 
tatalokbatem indangji bilemdangdir, alima nung kin tilala aika 
agi kin ka küma tenüng ka jatetba ajanga lokti (society) ka küma 
longjemdaktsüba kinji Naga kin ya asütsü. British nungertem Naga 
lima tonga maru tashibo asenok Naga nungertemi asenok ya Naga 
kin-a ta memeteti dang pei pei sükshisükshia pei pei alitsü tesem 
mesemteta libalirua liasü. Aji oda, British yimten maparen indang 
jembidang aser zülutepdangang Assam anülulentip India aser 
Burma na tsüngda kin aika lir saka item kintem ajakji Naga kin 

lir ta amshiba asenoki angur. Tetezü Naga ta kin ka tenüng jatetba 
ya asenok sasa masü saka British nungertemiang alimai meteta 
amshitsüsa jatettsü südi ta angateter. Atangji, British nungertemi 
Naga lima tesadang ka madak yimsü asüdang, parnokibo asenok 
ya parnok ama masü saka tula süoshi magii dang temang tesadang 
kabo mangsa dang lidaktsünü aser Khristan yimsü agizükdaktsütsüa 
aiben nokdang. Ajisüaka, Naga nungertem tsüngda lepteptsüngtep 
anendaktsür Naga kintem ajak Naga ta asüba kin tenüng ka 
kübok mezüng longjemdaktsübajibo British nunger asütsü. Ibaji 
atema asenoki parnok tenüng sangdi.

Atangji, Naga ta asüba kin tenüng kübok Naga nunger kintem 
ajak longjemaka, Naga nunger tera nüchi küma loktiliba tenteta 
aotsü tenzükbajibo Yisu Khrista temeim yimsü tajung agizükba 
ajanga liasü. Kodang Naga limai Yisu temeim yimsü tajung arua 
Naga nunger Khristan akümtsü tenzük, iba anogo nung jagi Naga 
nungertema kaket shisatsü angazüktsü maongka angu. Idangji 
arogo shia nung tamanger telungjem tenzükba den ano yimtsüng 
shia nung kaketshir telungjem tenteta ao. Ao lima nungbo arogo 
kübok aiür asangurtem asoshi ayipdak, tanü asüng hostel lapokba 
ama, ki balaka yanglutsür yangji ozüngsa yipdaktsü. Parnok ayipba 
tesem dangji Room ta aja, anungji Room nung alirtem dangji 
Room-tsür, Room nungertem ta aja. Room nungertemji ozüng 
takang kübok tashi angatepa alinungji, parnok lokti telungjemji 
arogo aser yimten asoshi teyari angudak tajung ka liasü. Kodaser, 
yimtak aiür asangurtem ayiptsü yangluba ki dangji Room ta aja 
ta bushidangdang, Nagaland-i mezüng Yisu temeim osang tajung 
bener arusang Edward Winter Clark aser pa kinungtsü Mary Mead 
Clark nungertem aruagi India nung Tsüngrem mapa inyaktsü atema 
yokba telok, American Baptist Missionary Union nung Executive 
Committee dang Room ta jaya liasü ta angazüker. Iba inyakyimji 
ajizüka yimtsüng nung arogo nunger aiür asangurtem dangji Room 
nunger ta aser parnok ayiptsü yangluba ki dangji Room ta aja 
südi ta bilemer. Iba amaji Room nunger aser kaketshir telungjem 
tentetba ajanga Naga lima nung aser talisa Ao lima loktiliba nung 
temelenshi tajung aika adokyonga ao. Atangji, Naga limai Khristan 

yimsü tajung marudanga Naga nungertem, talisa Aortem, ya kanga 
merükteta aser asüngteta alitsü merangba lokti (society) ka liasü. 
Parnoki anüng ali yangluba Tsüngrem dak kanga akanga amang. Iba 
jagiang maparen ajak nung kanga anemponga Tsüngrem bilemtetba 
amongtsümong aika monga liasü. Kibalembu nunga, mazükmaru 
dena lir ta, taginü apia masü saka kibalemputeptsü akokba kin 
kidong denang kibalembutep.

Naga nunger, talisa Aor loktliba ya tambu tanubo aser tantsü 
tanutsü kanga shisangba lokti ka lir. Aji oda, tanutsür tanupurtemi 
kodanga tantsü tambutem dang tenüngteta majar aser tantsü 
tambu nem khua mebendaktsür aser parnok nokdaka yur tanutsür 
tanuburtem mamener. Ano külen tachitajemtsü aser tagitarutsü 
nung ka dang mesüra tera dang süra ibajibo tanutsür tanubur nem 
agütsür. Iba amaji nisungtem rongnung akümtsübutep aser temeim 
sayutepbaji Naga nunger loktiliba dak aketba sobaliba tajung ka lir.

Akhidangbo kaket shidak maka asünungji, Naga nunger 
loktiliba nung otsü ora, sobaliba aser inyaksangshi angazüktsübaji 
pei tsürabur yipten nung tatishitsü aser tansütsü aketba tar nunger 
otsütem angazük aser arju aser tsüki nung sobaliba awashi aser 
inyaksangshi aser kentenmenü ajak angazüka benshi. Alulen aser 
süngbentsüdalen tsüraburtemi tanurtem dang mapa inyakba yimya 
dang masü saka ken tapu balala sayu. Item ajakji mulungzüng 
agidang angazük aser pei chirnurtem nem senmang ama belenzüka 
angazükdaktsü. Iba jagi Naga nunger loktilibaji memenendaktsüi 
topur junga yangertet.

Atangji, tanüa Naga nunger loktiliba ya tajungba küma aientsü 
asoshi meyushiba aser merangba mapangba ka lir. Ajisüaka, 
akhidang yimtak tsüraburtem den külemi septepa aliba amato 
masü tanübo kidang tetsü o tebu na kija toktsürbo tanurtem ajak 
bendang terlen oagi kaketreju balala nung kaket shisatsü bushir. Iba 
jagi kidang mapa inyakertem ajema akümer saka chiyongtsü aser 
sen-otsü agitsüpurtemang teimba akümer. Tanü asen loktiliba nung 
tsüraburtem ochimashi akümba teraji ibaji ka lir. Kibong nung tanur 
ajak tajung kümdaktsütsü asoshi züngdaktsütsüla saka tsürabur 

teimbaka yimtak yimtsüng nung aluyimertem dang, anungji tanurtem 
school züngdaktsütsü asoshi makoker. Ano, government mapa nung 
inyakertem asüyonga, pei yari endoktsüsa akümer, anungji pei ita 
sen agi pei kibong nüngdak meperir, anungji tanurtem züngdaktsütsü 
asoshibo senotsüji tanga lenmanglen nungi bushitsüsa akümer aser 
aikati bushitetba tanga lenmangji ochimashiba lenmang asür. Asenok 
aikati manganütsüa akok saka asenoki jungjunga bilemdangra tanü 
tanurtem aika tsüraburtemi ochimashiba lenmang nungi bener aruba 
rongsen agi kaketshisatsü bushir aser karibo mapa dena alitsür. Iba 
jagi asüng asen lokti jungtsütsü asü mesüra taliang shirangdaktsütsü? 
Asenokbo ochimashiba rongsen agi ochi lima yanglutsü merangba 
anemsü mapatem yabo anendi.

Ano, tanü asen lokti nung tebilemtsü kaji asen chirnurtemi pei 
tetsü oshi mejembitetba ya asütsü. Tetsü oshi mejembitetba ajanga 
pei tetsü-teboutem aser tsüraburtem nungi pei lipok aser sobaliba 
tajung mangazüktetter aser shiametetba nisung süaka nübortem 
temoatsü angutsüsa mamshiteter. Aji dang masü saka pei tetsü 
oshi mashirtemi pa mesüra laji koyimer, koyimtsür-ar memeteter 
aser pei kidong mejangja akümer, anungji kibalembu nunga kecha 
mashibanger. Iba nung jagi asenok loktiliba mazükmaru tenzüker. 
Joko, asen tanurtem aikati pei yim tenünga memetet kümogo aser Ao 
lima nung tzükong kwi aliar aikati meshitetter. Iba amaji meteta aser 
memeteti tanü asüng chirnurtem asen lokti nungi pilatsü tenzüker. 
Ibaji asen kin lokti aser sobaliba ayak sama tenzüker asütsü.

Asen loktiliba nung yashi tekolak nung khu bener tetsüng agi 
jajaa kibong mesütet aser shidi zülutepa lokti, yimten aser arogo 
tenzükba nungi tanübo gari nung dang mener mobile ajanga dang 
osangtsüsang yoktepa inyaktepba lokti ka nung asenok liadokogo. 
Akhidangbo, kidangjendangi otepba külemi mener sensaksema 
shisatsü aser nüngdak lemsatep saka tanübo kidang külemi alirtema 
pei pei mobile amshitepba agi külemi sensaksemtsü mapang mangur. 
Joko, mobile amshiba ajanga kaket azüngba yimya mali kümogo, 
iba jagi nisung aika ajak meteter ama saka tekolokbo tazüng, kecha 
nunga tadongokdak makatsüsa intetter. Pei kidang mener mobile 
ajangabo tuluka inyaktettsü ama alima ajaklen tongtepratep sütetter 

saka lokti asoshi inyaktsübajibo yutsür pei sasa süngoa yanglua 
mejemtetba lanurem aika kümdagi.

Asüng item nemji asen lokti, yimten aser arogo khuret 
bendaktsütsübaji shisabolutsüka lir. China nunger shin o nung ashi 
ama, asenoki asen lima ya tarutsü küm noklangka asoshibosa bilema 
yanglutsü tenzüktsü atema, tamasa asenoki asen chirnurtem tajung 
kümdaktsütsüla. Chirnurtem tajung kümdaktsübaji ochimashiba 
rongsen agi degree tajung ngudakja tulur kümdaktsüba ya masü, 
saka teindang nisung, Tsüngrem tsübuba, pei tetsü tasoli meimba, 
pei sobaliba aser pei tetsü oshi agi nümadangtetba, rongsen asoshi 
masü pei nübortem asoshi ochishia inyaktsü tangatetba aliba 
tashitemeteter, azümesen masü teinyaknü, asüküm aser chidiyongdi 
masü saka ajemalu aser tongmelang nisung kümdaktsütsüsa asenoki 
asen mapa agi anitetbapurtemji asütsü. Aseni tanurtem dang kechi 
ashir ta masü saka aseni parnok tsüngdang kechi inyaka sayur ta 
asübajiang parnoki agitsü.

Atangji, yashi dangbo tanü lima yasa tajungba aser ano tanü 
dang nungibo asüng limasa jangratatemba asütsü. Iba tangatetba 
nükla nung asenoki tanü asen chirnurtem renemtsütsüla. Asenoki 
parnok renemtsütsüba mapaji ita petinui atutsü atema masü saka 
peisasa pei teka agi inyaka chiyonga litetba, pei kin sobaliba aser 
awashi metetba aser mapa ajak nung Tsüngrem tsübua ochishia 
inyakba senso ka asütsüsa renemtsütsübaji asütsü. Iba ama senso 
ka jagiang pei nübortem asoshi temoatsüa bener arutsütettsü aser 
ita petinu nungia rongsen bener alua alima nung alirtem yaritsü. Iba 
amaji kodang asenoki asüng lima asoshi asen chirnurtemji jungjunga 
renemtsütetdir, asenok asoshibo iba lima nungi pilaba anogojiang 
tepelatiba takok anguba anogo ka asütsü.

Tekolok Anema Alibaren aser Arogo Teinyaktsü

Rev. Dr. Ellen K. Jamir
Asso. Professor of Pastoral Counseling 
and Psychotherapy,
Oriental Theological Seminary,
Dimapur, Nagaland.

Anepalu aser teyari nüngdakba shirang aika rongnung tekolok 
manemba ya ka lir. Iba shirang aketertem anepalutsübaji 
asen tanela tangatetba nung yaritsüla. Asen tamangba 

yimsü ajanga iba alima nung timtemertem yaritsü sayur. Laishiba 
otsü aika nung tangar atema aria bilema anepalutsü ajaba shia lir. 
1 Chubatem 17:7-24 nung Elija aser amitsür, Tenüngsang Ken 103 
nung Tsüngremi aria bilemtsüba aser taochi sayuba, Ruth 1-4 nung 
Ruth aser Naomi, Galatai 6:1-10 nung Tsüngremi tamangertem dang 
mapang tamajung ajurudang kati ka yariteptsü aser posemteptsü 
ayongzükba, Luk 24:13,14 nung Yisui anepaluba, aser Yohan 4:4-26 
aser ano tanga tekongtem nung Tsüngremi tamangertem dang, kati 
ka meimteptsü, khuret lemsateptsü, temulung raksar alirtem yaritsü 
aser nisung ajak atema temeten bushitsü shia lir. 

Nisung temang nung diabetes, arthritis, cancer, thyroid aser tanga 
tashidaktem ama nisungtem tekolok nunga timtem ajurur ta asenoki 
meteta alitsü mesüra memeti alitsüa akok. “Tekolok timtemba” ya 
temang nung tera timtemba nungi pei taküm shitak melitettsüsa 
tekolok kanga mejungi akümba dang ajar. Tekolok manemba ya 
asen loktiliba nung junga mangateter mesüra magizüker.  

Nisung teimba ka tekolok timtemba dang nungi temang nung 
timtemba atema ang taneptsü bushir. 

Asen loktiliba nung aliba arogotem nung professional counselor 

ka ayubaji DABA nung dang asütsü akok. Arogo aika nung iba 
mapaji adoka mali anungji asen nüburtem aika parnoki nüngdakba 
teyari mangur. Asenoki jungjunga reprangdangra, Khristan ministry 
inyakdang asen pastortemi ang timtemba nisung teimba ajurur. 
Kodang nisungtem timtemdir, parnoki pastor mesüra arogo/lokti 
dang parnok atema sarasademjang ta temepishiba osang sangoktsür. 
ajisüaka, Nagaland nung arogo aika nung kija aser kibongtemi 
ajuruba timtem anepalutsü aser yaritsü atema renema mali. Asen 
arogopurtem aika ola madoki timtemtepdar. 

Kechiba arogotemi nüngdakbatem metongtetdaktsür ta asüba 
kuli kar lir. 

- Laishirtemi seminaries mesüra theological education nung 
tekolok timtemba indang balaka mangazüker.

- Tamangba yimsü kari tekolok timtemba ya tangatetba mesüra 
tanela tsütsü ----

- Tekolok manemertem senzüka ayuba mesüra tetsübu aliba.

- Tekolok timtemertem yaritsüpurtem aser facility peria maliba.

Asenok loktiliba ya lokti dak ranglokba loktiliba lir, kin/telok 
bendanga amshir.

Kibongtem kanga akanga aser tesentaktep tajung ayur. Kodang 
kibong nung timtem mesüra khurettem ajurura, kibong nung 
tsüraburtem mesüra taintemi item asoshi inyaker. Aiben, timtem 
lendong-tsüdong mesüra tepela mapang ajurudang, kinungertem 
aser kin-kidongpurtem arur. Anungji, molungsentsü mesüra tekolok 
timtem ajurudang, nisungtemi pei pei kibong sasep nung mesüra 
prayer centre temi oa teyari bushir (ni prayer centers indang ministry 
magizüker ta ashirba masü, ajisüaka tekolok shirangertemi item 
centre nung anguba dang nungi teyari talila nüngdaker asütsüa akok) 
aser nisung ishikati dang mental health services nungi teyari agir. 
Tekolok timtem asoshi yariteper ka den ajurutepa sensaksemtsübaji 
aika atema meinyakdangba mapa ka lir. Ano, iba timtem aketertemi 
maaksü aika ajurur. Counselor mesüra psychotherapist ka dangi 
aotsüba lenmang mebushir. 

Asen lokti jenjang aser temalen shia aliba kulitem nung 
ajemdaker, asen arogotem nung nüngdakbaji tangatetba tajung nung 
temang nung adokba timtemtem atema shisadangtsüla. Asenok 
aliba loktiliba nung anepaluba ministry kanga nüngdaka lir aser iba 
atemaji asenoki inyaktsüla. Kija aser kibongtemi tekolok timtemba 
atema nüngdakba ajak jibo asenoki teyari magütsütettsü akok, 
ajisüaka asenoki parnok jangjatsü akok. Laishiba tesayubatem nung 
ashiba ama anepalu aser teyari agütsütettsü, aser parnok mental 
health professionals dangi aotsü lenmang sayutsü akok. 

Asenoki kanga dang süoki ia, arogotemi Tsüngremi asenok 
temenen nungi anitettsü ta asüba ministry inyaktsü nüngdaker ta 
jembir. Tebilemtsü aser timtem balala bena aliba nisungtem yaritsü 
atema asenoki inyaktsü atema lenmang bushitsü asü? Asenoki mapa 
agi temeim sayutsü asü, temelenshi bener aruba mapatem ajanga?

Mental health aser counseling ministry atema kechiba jembitsü 
nüngdaker ta asüba onük kar reprangdangdi.

Kanga dang putepba tatishitsü kar:

1. Shia metetba Naga tsüraburtem aser tanur asem aliba kibong 
ka lir. Iba kibong ya tereprangtsü nungbo tetemsü kibong ka ama 
lir. Ajisüaka, ita ishika tejakdang, tanur asem rongnung jabaso 
ka soseta asü. Kechiba iba kibong nung ya atalok? Tsüraburtem 
tamang aser kibong teimla kechi asü? Pa soseta masüdang jabaso 
dak kechi atalok? Pa taküm yamai samatsüsa pa kechi agi timtema 
aru? Kanga karara arishi kechiba tembang? Iba osang angashirtem, 
kiyongertemibo iba jabasoi temenen menaogo aser pa molumii 
aotsü ta bilemer. Tasür kibongji kechi komala tensa ka ajangshidar 
asütsü? Shisabulu, takoksa, temulung shirangba, tejashi, telangzüba 
mungutetba tasüngdangba aikati parnok mulung mesüngjemteti 
alitsü. Tanü pei sasa soseta asütsü metsübuba lanur aika lir. 

 2. Aiür ka lir- la ya kanga dang topur tajung, sempet aika keta lir aser 
tanurtem ministry nung Tsüngrem tenzüker. Ajisüaka, la küm ka shi 
rasaa meshitetba timtem aser koda asütsü ta asüba tebilembatem agi 

kangshia aru. Anogo ishika la nüktzü alua temulung tipmetemteti 
liasü aser la taküm o ministry atema shisabulu. Lai inyakba mapa 
nung lai mejangrai aküm. La mapa aser nisungtem den tesendaktep 
ayuba nung lai tetsükdaktsü ajuru. Kodang lai counselor ka den 
ajurutepa la khuret lemsatep, idangji la temulungjang taroktiba nung 
yua aliba miim o ka temai adoka lemsatep aser ibaji lai maaksü ka 
ama züngshi aser terata ka nung liasü. La tanur asüdang lar kinunger 
tain kati la dak tashiyim agi shi nung medem.

3. Tatemsa, kanga dang yimya-tsüya tajung aser o jembi tashi tetsür 
ka. La ya mapang shia tekolak angohba aser tepoklanglen tashitsü 
atua kangshi. La ultrasound agitsü atema ao, saka iba nungji tashidak 
kecha meputet. Iba jagi sonologist, doctor-i la tekolok nung timtem 
aliba atema counseling agitsü yok. La anepalua arudang, lai la taküm 
aser kibong indang lemsatepdang, la kinungboji yi jemer ka aser lar 
kibong nung khuret aika ajangshia aruba osang counselor-i meteta 
aküm. Item nisung ajak ya tamangertem ta ashir aser sentepi aoertem 
lir. Tesüsabuba nisung jibo sarasadem telok ka nunga züngsem liasü. 

Tenüngsang Ken 88 nung timtem-tuoshi abenba nisung 
kati ajangshiba indang shia lir. Pa ya temulungjang aser tanela 
anaprongla nung timtema liasü, pai tejashi, rongjenba, ain adokba, 
senzüka yutsüba, temulung mepelatetba, tanela tsütsü tazüng aser 
teimla makaba tiatem ajuru. Tenüngsang Ken züluri tekolok nung 
timtem ajuruba indang rasaa shia lir. 

Laishiba nung, nisung aika timtemba aser okrongba indang otsü 
aika lir. Timtemba nisung aika lir, kari parnok timtemba tiyalong 
nung Tsüngrem bushir. Parnok tangatetba nung aser tanela tsütsü 
tim atemer. Yob aser Sayutsüngir nung asenoki item timtem indang 
tatishitsütem angutsü.

Nisung ka taküm rangben timi alitsüba nung tekolok shitak 
ayutsübaji kanga tongtibang lir. Asenoki aiben iba ya senzüka 
yutsür, mashi ama züngshir aser aibelena angateter. Asen lokti nung 
kija mesüra kibongtem nung, parnok taküm mesüra parnoki meteta 
alirtem dak tekolok timtem aliba angur.  

Kechi agi tekolok manemba adokdaktsür?

Tekolok nung timtem adokdaktsüba ya ka dang lir. Meimchirtem 
asünung, asen tekolok, temang aser tanela ya kanga dang tangatettsü 
tasak aser tesüngmangtsüka sendaktepa lir. Langka ka nung meshitak 
kümra, tangatem nunga kongshir. Tekolok nung langka melenshiba 
mesüra temang nung timtem kar adokba ajanga iba tashidak adoker. 
Nisungtemi aser tanela tsütsü teyari malirtem, shirnok rongjena alir 
ama bilemer mesüra akhüm mali, parnok dak tekolok nung timtem 
adoktsü ana nung lir. 

Makamaitba, medical teyari manguba aser lokti nung bendanga 
amshiba ajangaa iba tashidak adoktsü akok. 

Taküm nung tebilemtsü khurettem ajuruba aser pei taküm 
indang nükjidong mangatetertem dak iba tashidak adoktsü.

Shirangba kar- yimya aser tajitettsütem:

Temetettsü: Iba ya asenok meteta alitsü atema dang ashi asen sasa 
reprangtsü aser anepalutsü atema masü. Asenoki temeim aser aria 
bilema mezüng anepalutsüla, saka asenoki shia metetertem dang 
teyari meshitsüla.

1. Major depression: Tangatetba nung shirangba ya temang ajak 
indang shirang ka lir, iba nung temang, tebilemba aser yimya-tsüya 
ajak keta lir. Iba ya khen atema dang masü, pei tashimaitba dangbo 
masü aser melamela taneptsü anguba shirang ka masü. Depressive 
illness ta ajaba ya tekolok nung chemicals shitak maliba, taküm nung 
timtem-toushitem ajuruba, tanga tashidaktem, mozümora ajanga, 
pei dak aketba yimya kar aser azü nungi aruba ajanga adoker.

Iba shirang aliba indang tajitettsütemji, teti jashia mesüra 
shisabulua aliba, petsaprongba, mela mela ain adokba, temulung 
tenoktenoka meyutetba mesüra telemtetba shitak magitetba, teimla 
mali ta bilemba, pei takümji senti ta mebilemba, teyarir mali ta 
bilemba, maparen balala nung mejangrai akümba, junga mejanga 
maoba, achiajem shitak masüba, tashi lula aoba mesüra anibelema, 
tasütsü mesüra pei sasa sosettsü tebilemba aruba aser anepaluaka 

majungba temang nung timtem balala ajuruba (tekolak angohba, 
tepok nung timtemba aser tashitsü atua kangshiba).

2. Bipolar disorder: Bipolar disorder agi kangshirtem khen nung 
tangatetba, tebilemba aser yimya melenshitsü. Iba dang manic 
depression ta ajar kechiyong, nisung ka yimya mania (highs) 
aser depression (lows) tsüngda melenshipet melenshir. Iba ya 
tainlonglong tatemlen adoker. 

Iba shirang aketertem ya yimya khen nung melenshir, melamela 
tezü atanger, junga memejanger, tashi aser inyaksangshi tali akümer, 
tebilemba melenshir, telemtetba agitsü nung timtemer, melamela 
temulung melenshir. 

3. Anxiety disorders and Post Traumatic Disorder (PTSD): Iba 
ya tashiyim agi shi nung medemba, kibong nung tashiyim mapa 
inyakba, lendong-tsüdong tulu nungi kümzükba, rara ajangshiba, 
tasütsüsa lendong ajuruba mesüra nisung kar asüba anguba ajanga 
adoker. Iba shirang aketertemi tesüiba tatalokbatem bilemteter aser 
pungmang tamajungtem pungmanger, tali kümdanga alir mesüra 
melamela aoksar aser temulung nung bilemba otia melemsateper. 

Panic disorder agi shirangertem mapang mashii nung shisabulur 
aser idangji temang nunga teku ashir, tongtonglatsü atur, tango 
sashiba nung timtemer, asentzü alur aser mapa meinyakteti akümer. 

4. Obsessive-Compulsive Disorder (OCD): Iba shirang aketertemi 
tangar dak tashiyim inyaktsü bilemer, tashiyim mapa inyaktsü 
tebilembatem arur, teti inyakba yimyatem benshitsü jangrar. Iba 
shirang aketertemi maparen shitak meinyakteter aser tamajungtem 
ang bilemer aser pei sasa soseta asütsü mulungteter.

5. Substance abuse: Iba ya miima adoker. Iba ajanga kibong ajunga 
dak kongshir. Mozümora achirtem asoshi bilemtsüdang kibong dak 
sendakba tebilemtsütem tezülen yutsütsüsa akümer. Mozümora achiba 
ajanga depression aser shisabulu ama shirang aika adokdaktsür.

6. Schizophrenia: Iba ya mangpomangyima shirangba lir. Teens 
tatemlen mesüra arishi küm 20 tema nungi nisung dak iba shirang 
adoker. Tekolok aser tebilemba nung timtem ajurur. Kibongtem aser 

anepalurtemi iba shirang ya psychotherapy mesüra counseling agi 
yariteper. 

Tamang aser tekolok manemba

Asenoki tekolok manemba indang osang prokshidang aser 
anepaludang item ya meteta alitsü tim:

- Nisungtemi temulung nung aibelena aser aaka bilemtsü aser 
teyari agitsü atema nungnangtsü.

- Tekolok manemertem aser parnok kibongtem nem teimla aser 
teyari agütsüba nung tamangi tongtibang shilem agir.

- Tekolok manemertem nem tanela chiyungtsü agütsütsüla; parnok 
den yaritepdang temeim, timatemba, tai atokba, temenen nungi 
salatsüba, aser teimla indang jembitsüla.

- Tamangba yimsü meshitak saka shitak ama bilemba (delusional 
religious beliefs) indokdaktsütsü asenoki yaritsüla.

- Sarasademtsür ta metetba ajanga taneptsü angur.

- Tangar yaridang, asen khurettem ajanga tangar taneptsü 
mungutettsüsa asenoki asen tebilemba aser ajangshia arubatem 
kümdanga lemsateptsüla. 

- Asenok ajak meimchir dang asü nung aser timtem ajurur, anungji 
asenoki tangar khuret angadang asen tangatetba aser tebilemba 
nung ajemdaker oshidang magütsütsüla. Aakmesena mebilemi 
asen dak metokmeperi alibatem otiotia lemsateptsüla. 

- Psychiatric care atema aotsü nüngdak ta asenok metettsüla. 
Asenoki mokoktetba tekolok timtem tulutembo professionals 
dangi aotsü lenmang sayutsüla. 

Anepaluba arogopurtem adokdaktsütsü asoshi

1. Shisaliok: Lenirtemi iba tashidak metettsüla. O jembirtem jaokang 
aser mental illness indang tesayuba agütsütsü atema workshop 

ayonga agiang. Asenoki takoktsü aser makoktsü metetang. 
Tejangrartemi professional training aotsü atema lenmang 
lapokjang.

2. Tenangzükba: Anepaluba arogo ka akümtsü atema lenmangtem 
bushiang. Nüngdakba ana sentongtem atonga agitsü akok. 

3. Mulungsoa agizükba: Shirangertem arogo nung aniokang. 
Tekülem aser tanga maparen nung parnok anioktsü atema 
lenmangtem bushiang. Sasapelaa agizükang. 

4. Teyari agüjang: Ner lokti nung mental health services indang 
osang bendena yuang, tesayuba agüjang aser counseling services 
agüjang, züngsemtem outreach odakjang.

5. Pusema nungitba: Nüngdak adokdang temeten bushiang, medical 
aser legal teyari agüjang.

Lipuküm Ketdangsüba ya Kechi?

Selina Walling
Assistant Professor, 
Dept. of Environmental Science
Dimapur Govt. College

Lipuküm ketdangsüba ta asüba ya wazüka ayuba aser aanga 
amshiba tangatetba nung lipuküm asoshi tebilemtsü abenba 
aser kümzüka ayuba dang ajar. Iba ya asenoki shimtetba nung 

tebilemtsü abenba lir. Alima tangatetba tsütsü reprangra, lipoküm 
ketdangsüba ta asüba ya recycling, conservation, regeneration, aser 
restoration ajanga lipuküm kümzüka ayuba dang ajatsü akok. 

Tanü alima nütsüng yongsük onsara kümogo aser nisung 
billion 7.7 (June 2019 tashi nung) ta bushiteta lir. Meimchir teimba 
akümba ajanga chiyungtsü, tzü aser tejenokdak (tawa) nüngdaker. 
Greenhouse gas adokba ajanga tsüngsang-mopung melenshir, 
talidak samaba ajanga süngdong-lidong aser shirurutem samar, tzü 
manguba timtem ajanga meimchirtemi mebilemdangi inyakba kuli 
sayur, anungji tanü lipuküm ketdangsütsübaji kangasa nüngdaker.  
Lipuküm ketdangsüba ya tanela, tamangba yimsü, sobaliba mesüra 
tajung tebilemba nung amendaka lir. Khristan tesayubatem nunga 
iba ya tetshia lir. Laishiba nung, ketdangsür ka ta asüba dak temulung 
lemtetba dena lir. Ketdangsüba ta asüba olong ya acha-ayanger 
mesüra kilir ka aser nisung ka nem pa indang masüba langka ka 
anepalua reprangtsü nungloktsüba ta rasatsü akok.

Lipok 1:26 nung idangji Tsüngremi ashi, “Tang asenoki asen 
mesükba nung meimchir yangludi; aser tzüyim ango madak, anüng 
ozütem aser shiruru tapu ajak; kiset aser arem shiruru tulu tila ajak 

madak parnok ketdangser kümdaktsüdi.” Tsüngremi alima madak 
ketdang asütsü atema nisung nem tashi agütsü (Lipok 1: 26, 28; 
2:15), saka nisung ya Tsüngrem mesükba nung yanglu asü nung 
(Lipok 1: 28) alima nung Pa atema shimtetbapurtem ama yanglu 
nung, asenoki alima aser ketdangsütsüba nung tangatetba kar 
amshitsüla. Anungji asenoki alima atema tebilemtsü abentsüla aser 
tanü aser tarutsü pututem ajak ajungtsü atema tebilemtsü abentsüla. 

Süra aseni kechi inyaktsüla?

Alimai lipuküm kümzüka ayutsü atema telemtetba tajungtem 
nüngdaker saka ibaji ketdangsertem mesüra yimten yimsüsürtemi 
masü saka asenok kijai lemtettsüla. Kijai inyakba mapa kar ajanga 
lipuküm ketdangsüba tenzüktsü akok, lijaliyongba nungi tenzüker, 
pei kidang, kiyong aser lokti nung lipoküm kümzüka ayutsü atema 
tim mapa inyakba ajanga lipuküm ketdangsüba tenzüktsü akok.

Aseni ajema amshiba ajanga jana ajemdaktsüba, osettsüset 
tanaben amshiba aser tajungleni amshiba ajanga asenoki lipuküm 
kümzüktsü akok. Junga ketdangsüba ta asübaji asen nüngdaktem aser 
taginübatem ajanga asen meketa  alima nung timtem magütsüba dang 
ajatsü akok. Aser aseni lipuküm ketdangsüba tashitait kümdaktsütsü  
asoshi tangar dang iba osang sangdongtsüla. Lipuküm anepalutsüba 
indang tangatetba aser shisatsü prokshiba ajanga meimchir rongsen 
yangerteter aser jangradaktsünür aser iba ajanga alima wazüka ayur. 

Arogoi nisung aika tonga otettsü aser shisatsü agütsütettsü 
ta bilemer, aser iba tangatetba nung Lipuküm ketdangsüba dak 
sendakba shisatsü agütsütsüla aser arogopurtem dang lipuküm 
ketdangsütsü angatetdaktsütsü merangtsüla. Arogopur sasep nung 
Tsüngremi asenok nem agütsüba sempettem ajitettsü aser Tsüngremi 
agütsüba sempettem angateta, telemtetba tajung agia amshitsü atema 
kati ka ajungshitepdi.

Chowkidar 1 : Melenshiba Lima Nung 
Memelenshiba Tenzüker

Jongshimanen
UTC, Bengaluru

“KIBUBAi Mosa dang ashi, Levi kidongji tejakleni 
anir arua, Aron putir tenzüktsü asoshi pa madang 
yujang. Tekülemdak süki mapa ajak inyaktsü 
asoshi parnoki Aron aser telok ajak asoshi mapa 
inyaktsü. Tekülemdak amshiba osettsüset ajak 
parnoki anebalutsü, aser Israel nungertem ajak atema 
tekülemdak mapa ajak parnoki inyaktsü.” 		   
                                                            Züngdangba 3:5-8.

Okila

Arogo nung Chowkidar mapa ya kanga tongtibang lir. Asenoki 
metet, Chowkidar-tem aser parnok mapa ya aiben appreciate mesüra 
recognize-a masür kechiyong ibai tajenzüker, tajemzüker, oda 
sensaker tilar-i teküpokba tenzükba mapa ta bilemer. Tesasatsükaji, 
toklanga tenzükertem aikati Chowkidar noksaji yamaji dang agütsür 
aser sayur. Saka parnok ya Tsüngrem wadang nung teka-mapa agi 
tenzükertem lir (menial workers of God).

Nüburtem aser arogopurtem asoshi iba ya züpazüpa dang 

1 Iba onük ya United Theological College Bengaluru Chief Chapel Steward 2018-
2019, Miss Easter Raj-i Senior Sermon UTC chapel nung “Acknowledging a 
serving community: Sacristans” onük jembiba, temelaba agir meyipzük aser asen 
tendak dak peta bendenloka zülushir adoker.

repranga alitsü akok, kechiaser anogoshia pei nüngdak balala asoshi 
hajara-walla, mini-kanja, driver, chana-aoker, sewage cleaners, aser 
coolie-tem jaa inyakdaktsür aser ayangdaktsür. Parnok ya jenjang 
makai dang repranger. Ambedkar, A. P. Nirmal, Dalit Laishirtem 
aser Social Reformer-tem aikati item “menial workers/chowkidar-
tem” asoshi ola adokba asoshi appreciate asütsü tim. Saka tanü 
laishirtem, sannükertem aser tenzükertemi külem toklanga tenzüker 
“chowkidar” tia aser jenjang koba nung amshir? Anemsürtem ama 
mesüi liang ta koda tamangertem aser nübortem dang sayutsüngitsü 
kodang Arogo telung nung külem tenzükertem dang akümtsübu 
magütsüi mezüngmeshia lidir?

 

Tesüiba Otsü

Tesüibaji reprangdangra, Chowkidar ta asenoki ajaba ya, Arogo 
otsü nung “Sacristan/sextons” ta jaa liasü, koba tetezü “temeshi oset 
wazüka anepalua ayurtem” (custodian of sacred objects). Parnokya 
kanga akümtsübua aser Arogo pangdak nung tongti-jenjang nung 
amshi. Reformation sülen, tongtibangsa Church of England nung 
parnok jenjang makai aküm. Mapang tatsü tsüngda parnok mapa 
ya tenla kima merüktsü, menden meyutsü, leper anelaputsü, yamala 
mapatem aser jenjang ajema kümtsü. Tanüa parnok iba jenjang 
nungi talangka mainshii lir.

Agüja aliba Laishiba nungji reprangdangra, Levi kin jenjang 
melenshitsüba angur. Züngdangba kaket nung küm lir tsüngta Israel 
nunger nütsüng yongsük anaben sükdangba aser tenangzükba limai 
aiba, Kibuba tenzüktsü asoshi kin ka mezüja shimtetba iba kaket 
nung shia lir. Züngdangba 3-4 nungji, Israel inti nungi Levi kin 
kija balaka shimteta parnok tanendak aser tekülemdak tenzüktsü 
nongloktsüba, merüktettsüba, aser mapa Kibubai tenyabayim angur. 
Yangi, Levi nunger nem nongloktsüba mapatem aser Chowkidar 
nem nongloktsüba medemdanga bushidangdi.

Ministry/Tenzükba Wadang ta Ajabatem

Dalit2 laishirtemi ashiba agi, parnok Dalit-puri inyakba mapa ajakji 
meimchirtem taküm alitsü asoshi nüngdakba mapa, anungji, item 
dang teküpoktiba aser tilatiba mapa ta majatsüla ta ashir. Secular 
mapaji “menial” masü-süra kodaser Tsüngrem asoshi tenzükba 
Chowkidar mapaji “menial” ta ajatsü? Arogo nung tenyaba mapa/
wadang tsüngda tependang, temaba aser teküpokba makatsüla ta 
parnoki ashir.

Lai nung Levi nungerji Putirtem aser tekülemdak tenzüktsü 
asoshi shimtet ta zülua lir koba dang tanübo Chowkidar ta ajar. 
“KIBUBAi Mosa dang ashi” ta asüba oren ya tapu 3-4 nung 
tenetben shia angur koba Jewish-nunger tangatetba asoshi kanga 
tongtibang. Tekong 6 nung Levi nunger, Putirtem  kübok tenzüktsü 
shimtetba lir. Parnoki Putir yariba ajanga KIBUBA bendanga 
tenzükba aser tenzüktsü jangraba angur. Tejen Lai nung ‘sharath’ 
tetezüji ‘to serve’ or ‘to assist’ saka tangbo asenoki “menial” ta 
aibelena meyipsar amshir. Levi nungeri bendanga tenzükba ajanga 
Putir meyong tenzüker ama kümadok; Putir/Pastorji kibur aser Levi/
Chowkidarji tenzüker ta; tematiba aser teküpokba ta lemsa! 

Tsüngremi Putir o Levi na tsüngda wadang tapu balala tenzükba 
agi discrimination/mezüngmeshi mesüdaktsünü. Bendanga agüja 
aser meshiteta agütsüba ‘Nattata’ ‘to give’ iba tendak tongtibang 
lir. ‘Assist’ tetezüya, Israel nunger ajak tenung nung Levi nungeri 
tenzükba aser Putir wadang nung yariba. ‘Nattata’ amshibaya Levi 
kin Tsüngrem aser Putir dangi ‘offering’ or ‘sacrifice’ bener aruba 
lir. Adangji, nemzükja lua reprangbaji nija dak masü saka tenzükba 
wadangji lir.

Tesayur aser Lai puti rateter George Buchanan Gray-i ashiba 
agi Levi nungerji putirtem tenzüktsü asoshi caste ka mesüka lir. 
2 Dalit telok ya Hindu nunger asoshi Untouchable, aser Caste System telemsa 

pezü nung tensema-a mali. Meimchir rongnung mezüngshir. Mezüngmeshia, 
zükshia, alar ama meinyaknüba mapa ajak parnok nem kangshia inyakdaktsür 
saka temaba jenjangi atutsü maongka aser nüchiso magütsür. Parnok dang 
Harijan ta-a ajar. India nung nisung terok rungnung kaji Dalit lir, 17% India 
nütsüng, anungji ajak agi parnok 170 million shi lir.

Parnok ya second class tenzükertem ama züngshi. Parnoki Arogo 
yimsüsübaren ketdang asü. Parnok amongtsümong kar ajanga 
meshiteter putirtem tenzüktsü, tekülemdak anüktsü, anepalutsü aser 
nübor nüngdak peritsütsü asoshi meshiteta ayu. American Jewish 
Bible scholar aser Conservative rabbi, Jacob Milgram-i ashiba agi 
“to perform duty” tetezü, tsükchir nungi süki kümzüka ayutsü asoshi 
tanüker mapa; tanabuba nung tekülemdak süki jaka ka nungi kadi 
belentsü asoshi. Putir aser Levi nunger tanüngba nübortem nungi 
balaka sadanga ayuba aser parnok Tsüngrem anasa tenzükba ajanga 
lokti nung jenjang kar ngua liasü.

Levi nungeri inyakba wadangji kesa tongtibang sakasaa 
Putirtemi parnok mapa dak rangloker mezüngmeshi meso. Asen 
Tsüngremji discrimination asoshi masü saka tepetzü tia nung alir 
asoshi lir. Anungji, Yisui Mark 10: 45 nung “to serve” ta ashibaya 
positive note nung Pa sülen anidaker ajak asoshi tongtibang mapa ka 
kümtsü. Ano Pai sa nenshia ashi, shirnoki tangar tenzüker parnokji 
ajak madak lenir akümtsü. Ibai Putir aser Levi nunger tsüngda 
yimsüsübaren Yisu tendak ataloka liasü.

Tanü Chowkidar wadangji Levi nunger wadang mesüka, 
tenzükertem/pastortem aser Arogo tenzüktsübaji lir. Putirtem 
aser Israel nungeri koda nemzükja lua reprang yamaji tanü külem 
tenzükertem aser arogopurtemia Chowkidartem repranger! 
Jatetbapur ajak teinyaktsüji kati-ka tenzüktsü asoshi lir, anungji Yisu 
tsüngdangbo Chowkidar-tem ya shitakba tenzükertem ta temeten 
ngua lir. Sannükertemi (Fulltime ajak) aiben pei sasa Tsüngremer 
kilir, tilatiba kümer kati-ka akümtsübua temeim agi tenzüktsü asoshi 
amadoker. 

Chowkidar mali nung koda süla, khen bilemdangangjo? Pulpit 
nungi tenzüka menden ajak nung tamen mejungi auyi, kishi aser 
kichiba mapang ajak nung ayushishiba agi kakzüker, tekülem ki 
asü shiruru ki mependangi kima ajak arem küma sakpanger, kibur 
maliba semtu ama makümtsü no? Chowkidar wadangji temeshi aser 
tongtibang lir.

Chowkidar Ministry ya Acknowledge asütsüla

India nung Dalit-i ayimtenbaji “onok mapa melenjang” ta masü 
saka “onoki inyakba mapaya akümtsübua agizükang – respect, 
recognize with dignity” ta lir. Pai yangluba ajak Tsüngremi respect 
aser recognize asü aser tajung ta ashi. Züngdangba 3:12 nung 
KIBUBAi Israeltsüri mezüng asoba jabasotem melena Levi kin 
shimba aser parnok agizükba angur. Milgrom-i ashiba agi, Hebrew 
nung“boda/abodah” ta amshia aliba tetezüji physical work. 
Mezüng asoba jabasotemi aputsü melen joko Levi nungeri Tekülem 
Sükiji aputsü shimtet. Anungji, asenoki angatettsüji, Chowkidar 
wadang ya KIBUBAi jatetba teka-mapa wadang ka lir. Pai shinga 
mezüngdoker mesüra mezüngmeshia masür kechiaser Pa-ji Equality 
aser Justice aliba Tsüngrem lir. Pai Levi nungeri tenzükba wadang 
angur, akümtsübur aser Pa meyung chirtem ta ajar. 

Full-time wadang aika dang nungi Chowkidar wadang ya 
kanga challenging aser tasakba lir. Pei tejangraba, kibong nüngdak, 
aser nija mapa ajak sacrifice asütsüsa akümer. Saka, taa/itasen, 
allowance aser facilities agibo külem tenzüker madoksa! Anungji, 
kibong mesütsü asoshi tanga rongsen arulen lenmang bushitsüsa 
akümer. Nüburtemi parnok nemzükja-lua reprangbaji ita sen tera 
dang asüba agi alitsüa akok. Israel nungeri Levi kin nüngdak ajak 
peritsü aser mesü, ajioda tanü wadangbo tongzükaka Arogoi parnok 
nüngdak ajak mepiritsüteter. Taküm piyong tenzükaka, par tenzükba 
wadang nung status jenjang temabai atutsü maka. Levi nunger koda 
Putir ket nung taochi ngua liasü, yamaji tanüa Chowkidar-temji 
Pastor (Full-time Staffs) dak tuluka keta lir ta angatettsü akok.

Otem

Chowkidartemi kodanga Pastor akümtsü yimlaa mali saka kenü 
anogobo par jala-jabasotem Pastor akümtsü aser status, privilege aser 
respect angutsü ta yimlar. Kechiaser tenzükba taküm piyong jenjang 
kecha balaka malai oda kenkenbo mezüngshi, mezüngmeshi, hauta 
mali dang ajurua aruba agi südi. Asenok tamanger ka teinyaktsüji 
kechi? Asenoki meshimejunger, sensaker, makamaiter, lajar aser laoa 

alir mesotsü aser yaritsü asoshi Yisui jatet masü no? Khristan indang 
Osang Tajungji kechi? Kati ka tenzüktsü sayu masü no? Chowkidar 
wadang melenshitsü asoshi ashir masü saka asenok tamangertem 
aser Tenzükertem tangatetba molungsentsü melenshitsü nüngdaka 
kar. Adangji, tenzüker/Pastor karibo Chowkidartem kanga meima 
anepalua amshir saka ano tali-ang inyaktsü kar.

 

Shisadangang

1. Chowkidar ta asüdang shiba tama ne mulungjangi arur?
2. Chowkidar ta asüdang akhümtsübur asü mezüngmeshia bilemer?
3. Chowkidar ta asüdang aakseta bilemer asü nümadanga bilemer?
4. Chowkidar den jungteptsü aser yariteptsü kwiben merangdanger?
5. Iba Ocet ajanga ne taküm nung tangatetba karbo melenshir asü 

koda?

Taküm Asoshi Rongsen aser Tanela Taküm 
Asoshi Tsüngrem O Koda Tongtibang

I. Yanger Jamir
Signal Fellowship

Rongsen (wealth - which includes money, assets, resources, 
land, movable and immovable things) medeni nisung 
taküm alitsü makok. Lipok 9:20: “Aser Noa aluyimer küma 

tsükmenatsü lu ayim.” Noa aluyima takar aküm aser kilir aika 
liasüba agi Tsüngremi pa dang Rong yanglutsü ashi ta angateter. 
Tsüngremi Rong tasazük agütsübaji metong nung süklep 300 
lenden nung süklep 50 aser touchi (height) nung süklep 30 aser 
rong nungji kichiba ka temalen süklep ka tashi aser rong kishiji 
iba temalenji yangluang ta ashi. Rong renemer Tsüngremi ashi, na 
aser ne kinungtsü, ne jabasotem aser parnok kinungtsütem rong 
jagi tuang. Taküm aliba shiruru ajak nungi tapu shia anana, ozütem 
tapu shia shirurutem tapu shia aser alima nung ayazüba shiruru tapu 
shia anana ne dangi arutsü. Ano nai tachitsü asoshi chiyungtsü tapu 
ajak bendena yuang. Aser Tsüngremi melaba ajak Noah-i inyak. Par 
kinunger den shiruru tapu ajak asemtsüsa rong tulu yanglutsü aser 
ajak atem chiyongtsü bendentsü koda tasak. Item ajak ji inyaktsü 
tamang tulu liaka rongsen aser kilir melira Noah asoshi mapa tasak 
aser tamakoktsü mapa, saka tamang den rongsen aser kilir aliba agi 
Noai Tsüngremi nungloktsüba mapa ajak takok ngua inyaktet.

Lipok 13:2 -“Abraham kiset shirurutem, hon aser taribi nung 
kanga takar liasü.” Lipok 15:6- “Abrahami Tsüngrem dak amang 
aser Pa asoshi aji temeshiba ta züngshi.” Lot ya Abraham tenur chir, 

saka ali lemsa dang pai Lot nem tama shimtetdaktsü. Iba nungjagi 
Abraham ya merumeru mali saka taochi akaba nisung liasü ta 
angateter. Abraham ali rongsen aser kilir mali asünungbo Tsüngremi 
teyuba limai nüburtem anir aotsü tamakoktsü süla.

Filemon 1:18-19 ajanga Paul-a rongsen akaba nisung ka liasü ta 
angateter. Onesima shiba Filimon-er kidang alarsa aliba auyar ajen, 
Pauli pa ajurua temulung meyipdaktsü aser Filemon dangi tanaben 
agizükang ta shity zülu, aser auyaba sentsüji pai menoktsüdi saka 
ibaji Filimon-i Paul nem tagütsütsü aliba nung meküpdoktsü ta 
zülu, iba nungjagi Paul ya rongsen akaba liasü südi ta angateter. 
Anungji meranga rongsen bushiba aser bendenbaji kecha tamajung 
mali ta angateter, kechiyong rongsen akaba ajanga Tsüngrem 
sentong aser nükjidong atalokdaktsür. Alima nung shirnok takar 
lir, parnoki Tsüngrem tenüng asangtsü ka ji, anü tatsük, temokong, 
yiprumopung, ayatsüra, apensüoshi aser chiyungtsü atema tebilemtsü 
mali. Aser ano shirang dang mesüra lendong timtem agi atongdang, 
tanur school aser college admission mapang tangar dang teyari 
masüngdangi tebilemtsü makai ka-a ita lidaktsüba atema Tsüngrem 
tenüng asangtsü kanga dang tetemsü. Aser sensakertema yaa tzüraa 
dang alibaji temang nung timtem tashidak mali kechi chidir, jemdir  
chiyungtsü ajakji temang asoshi tapet asüba atemaji Tsüngrem 
tenüngsanga alitsü tetemsü. Kechiaser, aika chiyungtsü nangdaka  
liaka temang den mapet mechiteter aser mejemteter. Sayutsüngir 
5:10-12- “Shibai sen meimer sen agi tenük masüngtsü; shibai 
rongsen meimer rongseni tenük masüngtsü: yaa amajok dang lir. 
Kodang oset züindir tachirtema renloker; aser tenük agi reprangba 
dak alaka, kiburji kechi tajangzük ali? Tila ka dang chiaka tulu ka 
chiaka, aluyimer ayip janga mejanger, saka takar moshia akayongbo 
pa ayip majanger.”

Meimchir taküm anema aliba ya ali rongsen ama lir, “Anema 
alibaji Rongsen” Lipok 2:7. Idangji Kibuba Tsüngremi ali nungi 
ajungli bena aru aser iba jagi nisung yanglu aser pa teni nung 
taküm tangula apuoktsü aser nisungji akümlir ka aküm. Ali nungi 
atokba chiyungtsütem chia meimchir taküm alir, aser asenoki ali 
rongsen arishidang Tsüngrem anema aibelenra aji aseni asen anema 

aibelenba ama lir.” Kolosi 3:16 “Rongsen ama Khrista oji nenok 
dak mongdakjang.” Anungji taküm asoshi rongsen koda tongtibang 
yamaji Khrista ojia tanela taküm asoshi tongtibang ta angateta alitsü 
merangdi ta ayongzüker. 

“Talubosa akayongbo aginüa dang alibaji takar masü, saka pei 
kechi aka aji agi temulung süa lira aji takar den sako.”

Teno Melen Tedi

Bendangkokba
IAS, Commissioner & Secretary. Govt. of Nagaland.

Kü lanuwa primary school azüngba anogotem atalokba 
otsü ka bilemteta nenok dang shiner. Kibong ka nung 
tebur chanu ana liasü. Tanubusangji ozü classmate liasü. 

Anepdang ka tanubusangji shiranga school-i moutettsüsa aküm, 
anungji par tzüraburi tediji tenu melena school jagi yok. Tzüraburi 
bilem, tenu melena tedi yokba jagi school nung absent asübaji 
küptoktsü. Ibai yimten nübutok yimya ka ama yimtak yimtsüng 
nung amshir. Kodang onok tesayur jagi tenu tenüngji aja, idangji 
tedi jagi langzük. Ibaji angashia tesayur jagi tedi dang kodasür tenu 
melena pa arutsüsa aküm ta ayimoktsü. Idangji tediji noktaker tenu 
shirangba agi par tzüraburi pa temelen yok ta ashi.

Yamaji tanü asüng schooltem nung atalokdima? Masü, saka onok 
primary school-i aoba mapang nungbo liasü, aser aji yimtaklirtemi 
shitakba school azüngtsü yimya memetetba mapang ka liasü. Saka 
asenoki iba tzürabur tebilemba tajungjibo mesentokli, kechiyong 
par mapang iba ama temelen yokba yimya amshiba ajanga mapa 
ajak nung tamakok maludaktsüi liasü.

Nisung shia pei taküm tanela asoshi tekümtetji pei sasa 
dang aazüker. Asen kümtettsü asoshi asen tzürabur, adianu 
mesüra tangari meyaritet.
Rom 10:9 “Kechiaser nai ne tebang agi Yisuji Khrista ta 
nangzükra, aser ne temulung nung Tsüngremi pa tasü nungi 
shia arudaktsü ta amangra, na kümzüktsü.”

OTSÜ NUNGI TANELA ASOSHI TANGAZÜKTSÜ:

Ni college azüngba mapang kü medemertem jeans asemba 
ngua kangasa nükshia semnüa liasü. Anaronga nibo long 
pants ka den tola kar dang liasü aser iba mapang jeans 

alitsübajibo tamakoktsüka ama liasü. Saka kü tejangrabaji tali tali 
aküm nung, ozü yimer medemertem (school mezüngteter) den 
longjemer ayangi aotsü bangjemtep. Onoki tikadar (middle man) 
ka dangi oa lenmang atuba (earth cutting) atema mapa meshizük. 
Iba mapang nung State highway lapoktsü teyangludak liasü. Yangji 
onok nisung tuku (nine) rongnung ni tanubusang liasü. Medemertem 
jagi kü dang meima kü nembo sorochioktsü tang lemzüktsü.

Iba mapang ni class 12 final tatidang mapang tonga arur 
asünung ni kaket kar bener oa medemertem mejangdang shimo 
milen tesangwa (candle light) nung aonung shia lesson bushia liasü.

Final tatidang mapang hopta ka dang lia onok ali atuba 
mapajibo ano matem liasü. Idangji nibo kanga temulungjang ani 
mesüngzükteti aküm. Künü onok anenzükdak (camp) tesem jagi 
kütsü tenük nung nüktzü tsüngranger arua kü mapaji toktsür final 
tatidangji agütsütsü mepishi. Lai takar dang sen apur asüyonga kü 
nem jeans-ji alitsütsü nangzük. La ajepba ngua nia maremtet ajep. 
Iba anogoji tetsü temeim lar ajaso chir asoshi bilemtsüba ni tali 
angatet. La meliaka ni tanga la anepalu temeim bilemteter.

La temulungjang ajonga agi mepishiba ngua, aser lar jabaso 
tarutsü tia teimla tulu nung alibaji ngua ni kü medemertem dang final 
tatidangji agütsüi aotsü indang ashidang parnoki mulungsoa ni yok.

Ni tatidang agütsüba ama takok angu. Iba den kü medemertemi 
parnok mapa temer külen kü nem Rs. 36,000/- kü shilem ta shia 
agütsü. Iba senji kü college azüngba mapang teimtiba anguba sen 
liasü.

Ni aginüba ama jeans-a angu, ano kü degree azüngtsü atema 
admission-a agitet.

Fashion Crazy 

• Tsüraburi asenok ajungtsü asoshi tang bilemtsür.
• Tashi angaba nung teti temoatsü lir.
A. Shin 1:8 “Kü chir, nebui sayuba angang; aser netsüi 
ashiba senzüka teyutsü.”

OTSÜ NUNGI TANELA ASOSHI TANGAZÜKTSÜ KAR:

* Iba ocet ana ya pai züluba kaket ‘Memories of the Past in Cameo’  
(2017) nungi temelaba agir, Ao oshi nung meyipzüka adoktsür.

* Otsuü nungi tangazüktsü agütsübajibo Tongtepratep ajanga agütsür.

Tesayur, ozü kibong nung iba timtem ya lir. Ni Baptist arogo 
nung aser kinungtsü Pentecost arogo nung adener. Küna 
shiba shitakba?

Ans: Ya angatetang, Denomination amangba agi asenok mekümzüker, 
saka Yisu Khrista dak amangba agi kümzüker. Shibaisa pei temenen 
ochishia nangzüka toktsür pa kümzüktsü. Yisui ashi, “Lenmang, 
adangji, aser  taküm Ni, ni ajanga mesüra shingaia kü Bu dangi 
marur” (Yoh. 14:6).

“Aser tangar shinga daka tekümtet mali, kechiaser asenok kechi 
nung kümzüktsü tim, anüng kübok nisung rongnung tangar tenüng 
kecha agüja mali” (T. Mapa 4:12). Ya metetdi, koba tamangba 
yimsüi (Denomination-i) Yisu Khristai kümzüker ta amanger, aji 
shitak aser parnok kotaki aotsü.

Khristan kati mamanger ka den kibong akümtsü makümtsü. Naia 
kechi ashir?

Ans: Khristan ka asoshi Tsüngem O-i kechi melar, ibaji dang 
inyaktsüla. Tsüngrem O-i ashir, “Mamanger den sütepa süngra 
külemi taputep. Kechiyong temenen den temeshiba kechi nung 
puteptep? Aser ammang den tesangwa kechi nung puteptep? Aser 
mojing den Khrista kechi telungjem ali? Mesüra mamanger den 
tamanger kechi shilem aka? Anungji parnok rong nungi adoka, 

Khristan Taküm nung Tebilemdangtsü kar

Katemmeren Longkumer
Missionary

balala liang ta Kibubai ashir; aser memeshiba kecha tekongshi aser 
ni nenok den alitsü” (2 Kor. 6:14-17). 

Nai linüra pa/la Khrista dangi anir arung aser kibong arogo 
nung akümtsü akok. 

Ozü tanur pezü (4) lir, parnok ajaki tashi angar aser CYE, Sunday 
School nung atener. Saka parnoki Yisui kümzükba memetet, 
anungji ni parnok koda yaritsü? 

Ans: Nai tanur Yisu tekümtet makaba metetbaji kanga junger, 
kechiaser aji kanga tongtibang lir. Tsüraburtemi tanur sodena shi 
nung mesür, saka tanela nung memesür. Ibai Tsüngrem tsütsü o 
bendang khuret tulu lir. Tsüngrem O-i ashir, “Angang chirnurji 
Kibuba nungi anguba senmang lir, aser nu menden nungi tejangji 
pa tajangzük lir” (T. Ken 127:3). Kibong nung tanur tanela nung 
mesayuteti samadaktsüra, aji ne senmang Tsüngremi agütsüba 
samar ta metetang. Shi taküm arishi tatsü, khen dang lirbo süadoktsü, 
saka Tsüngremi agütsüba nisung tanela kodang masütsü, ibai teti 
alitsü. Anungji tsüraburi pei jala aser jabaso tanela taküm indang 
teti bilema sayutsüla. Aji Tsüngremi tsürabur nem nongloktsüba 
mapa lir.  

Tsüraburi tanur dang koda aser kodangsa sayutsü; “Tanü ni 
nenok dang melaba ya nenok temulung nung ayutsüla; itemji nai ner 
chirnur dang nendaka sayuang, aser na kidang mena alidang, aser 
na lenmang nung jajadang, aser na mejangdang, aser na shishidang 
item indang jembiang” (Taz. 6:6, 7).

“Tanur ka pei aotsüba lenmang nungji sayutetang; Aser pai tain 
aküm dang iba nungi mepilatsü” (A. Shin 22:6).

“Shisa taka leniba malidak nübur laor; saka kibok tesayuba 
bulua alidak tekümzük lir” (A. Shin 11:14). 

“Kipok sayuba makara nükjidongtem mataloker; saka shisa 
tajung agütsür aliba agi item ataloker” (A. Shin 15:22).

“Aser tebutem, nenoki pei chirtem jashia ain tadokdaktsü, saka 
Kibubai sayuba aser ajungshiba nung mesütetang” (Efe. 6:4).

Kibong nung tanurtem nem ya angatetdakjang, tsüraburi na shi 
nung aso, saka na tanela nung tanaben mesora kotaki maotsü. “Shi 
nungi kechi sodir aji shi; aser Tanela nungi kechi sodir aji tanela” 
(Yoh. 3:6). Shi nung aso, saka tanela nung tanaben mesora molumi-i 
aotsü, saka shirnok tanela nung tanaben soa lir, pa kotaki aotsü ta 
sayuang. 

Tsüngrem O-i ashir, “parnok mesen masüdak aser mi masepdak 
molumi nung puok dangbo, tenük ka tener Tsüngrem Yimli-i ai na 
asoshi tajungba” (Mar. 9:48).

Tsüraburtem dang tayongzükba oren kar zülur. Kibong nung 
tanurji tsürabur asoshi rongsen tulutiba kecha agia malizüktetba 
jenjang lir. Ner kidang akaba rongsen ajak nai toktsür aotsü, saka 
jala jabasotembo teti na asoshi tajangzük agütsür alitsü. Alima nung 
ali nunga, Kotak nung ali nunga shi aser tanela nung ne tajangzük 
lir. Anungji parnok atema shi aser tanela nung meranga anepalua 
inyakdi arung ta mepishia zülur. “Kechiaser nisungi alima ajak 
ajangzüker, pei tanela matokra, pai kechi ajangzüktsü? Mesüra 
tanela melen kechi agütsütsü” (Mat. 16:26).

“Ni arogo züngsem yimtak lir, saka ni Town nung alir aser sentepi 
Town arogo nung atener. Süra ni tershilem tenla koba nung 
agütsütsü? 

Ans: Adianu, na tanela chiyungtsü kong angur yangji ne tenla 
agüjang. Aser na kong lir, aji agi ne arogo züngsem bener arung aser 
na adenba arogo nung mapa ajak nung yaritepa liang. 

Ni Hindu-tsür ka meimer aser la den kibong akümtsü. Küna 
kibong kümer külenang la Khristan meyilongiang akümtsü ta 
aser. Nai kechi ashir?

Ans: Adianu, na Khristan ka lir, nai la shitak meimra la tamasa 
Khrista dangi anir arung aser arogo nung kibong kümang. Ibaji na 
asoshi tajung. 

Ni Yisui kümzükba tejangja meteta lir, saka Counselor den künü 

sarasadem dang ni ano temenen kar tatok mangu ta ashi. Ibai 
shitak na?

Ans: Temenen nisung kodang Yisui shitakba agizüka temulung 
meyiper pa temenen ajak atoker. Tsüngrem O-i ashir, “Pai asenok 
dang asen temenen ajak tokogo; aser asenok anema teka agi züluba 
ozüng koba asenok anema noktaka liasü, aji pai aidoka kangki nung 
angenloka bener ogo” (Kol. 2:14).

“Kechiyong pai ammang ain nungi asenok kümzük aser 
pei meimba Chir yimli nung asenok meyiba ayu. Pa dak asenok 
alangzükba kar, aji asen temenen tatokba” (Kol. 1:13, 14).

Kodang Yisu taochi agi na kümzüker, pai temenen nisung dang 
temenen züngdanga matoker. Tsüngrem O-i ashir, “Tamajunger pei 
lenmang, aser memeshiba nisungi pei tebilemba tokjang, Kibuba 
dangi pa meyipa arudakjang, aser pa dang pai taochi akatsü: aser 
asen Tsüngrem dangi tanaben meyipdakjang, kechiyong pai tai jenti 
atoktsü” (Isa. 55:7).

“Anungji ni ne dang shidi, la temenen aika liaka atoker, 
kechiaser lai kanga meim”; ... (Luk 7:47a).

“Pai menatenba temenen kecha pa anema mebilemtettsü: kechi 
tim ozüng aser shitak lir aji pai inyaker: adangji pa taküm alitsü” 
(Ezk. 33:16). “Kechiyong ni parnok tai asoshi yimlibilemtsü, aser 
parnok temenen ni joko mebilemtettsü” (Ibr. 8:12).

 Nisung ka kodang temenen nungi ochishia temulung meyiper 
pa temenen ajak tatok agütsür aser taküm tasen akümer. “Anungji 
nisung kar Khrista nung lira, pa tasen poktetba, tejenbaji süiogo; 
ajiang, ajak tasen kümogo” (2 Kor. 5:17).

“Aser nenok temulung Tanela nung tasen küma, nisung tasen, 
shiba Tsüngrem mesükba nung ochiba, tajungba aser temeshiba 
nung yangluogo, aji semokang” (Efe. 4:23, 24).

Item lai kuli ajak jagi Yisui kümzükba taküm dang temenen 
ajak nungi tatok agütsür aser taküm tasen akümer aser küli tejangja 
sayur. Saka tamanger ajak tekümdangtsü kaji lai tesayuba mebushii 



TONGTEPRATEP JOURNAL  |  JAN-JUNE 2019 

44

aser mangateti mashimashi sayuba, pei tebilemba jembia ibajagi 
aibelena aoba aser inyakba angur. “Laishiba tesayuba kuli mangateti 
amangertemi tiyazü tesayuba sayua aika samadaktsür. Tsüngrem O-i 
mesüzüka mesüra nisung tekülak aser sangrasangji agi aser aibelena 
tiyazü tesayuba agi ina oli aruli ta masütsü. Saka temeim nung ochi 
jembia ajak nung pa dak asenok aintsü, paji tokolak oda Khrista” 
(Efe. 4:14, 15).

Counselor-tem külemi Tsüngrem mapa inyaker, saka kar denbo 
tanela meputep. Sürabrangla Tsüngrem Tanela Temeshi-i balala 
alitsü ashir asü? Ni mangateter?

Ans: Counselor külemi Tsüngrem mapa inyaker, saka tanela 
meputep; ibai mekümzükba tamaitsü lir. Na kümzüka lira Tanela 
Temeshi ne dak alitsü. Tsüngrem Tanela Temeshi süngjang itemi 
lir. “Temeim, tepela, tesünep, taremzük, kümli tajung, tajungba, 
ajemalu, pei sasa azüokba. Item anema ozüng mali” (Gal. 5:22, 23). 
Shibai shitakba Yisui kümzükba tejangja meteta lir, pai mekümzükba 
pur den meima, aremzüka yaritsü. Kechiaser parnok kümzüktsüsa 
sarasadema anishia inyaktsüla. Saka mekümzükba counselori 
toktepa, asüküma aser memeimi inyaktsü. 

Tsüngrem O-i ashir, “kümzükba purji, Tamang ka aser Tanela 
ka lir, oda nenoka nenok ajaba teimla ka nung aja; Kibuba ka, tamang 
ka, baptiba ka, asen ajak Tsüngrem aser Tebu ka; pa ajak madak, 
aser ajak ajanga, aser ajak nung lir” (Efe. 4:4-6. 1 Kor. 12:4-11). 
Anungji Tsüngrem ka, Tanela ka, tamang aser baptiba ka. Tsüngrem 
tenzüker teputep nung, temeim, taremzük, ajemalu, tila kümtetba 
aser kati ka kübok tashi angaa inyaker. Shirnok item tesayuba aser 
tangatetba maka pai Tsüngrem pelatsüsa metenzüktettsü.

Tanela anir aruba wadang nung temenen tanelai teti tenokdangba 
agütsür, saka pa takokba maka. Meputeptetba tanela, aji temenen 
tanela lir. Aser lemsatepba agi süshia, amajok asüküm agi süshia, 
kecha teinyak, saka ajemalu agi nisung shiai pei dang pi taoba ta 
züngshiangma. Nenok nisung shiai pi indang mebilemi pei indang 
bilemmang (Fil. 2:3, 4).

Alima nung nisung sür küm aika alir, saka Yisu tanaben alimai 
arudang shia arutsü ta ashir. Ibai tamakoktsü mapa; nibo 
mamanger. 

Ans: Tsüngremi kechi ashi ajibo ataloktsü. Yisui pa dang ashi, 
“Tanaben shia aruba aser taküm ni; Shibai kü dak amangdir, pa 
süaka taküm alitsü: aser shibaisa taküm lidir aser kü dak amangdir 
kodanga masütsü. Nai ya amanger asü?” (Yoh. 11:25, 26).

Nisung asübaji khen ali leper nung mejanga atardang. Kodang 
Yisu mepet langbang nung ayipa arudir, Yisui kümzükba pur ajak shi 
temang den shia arutsü. Tsüngrem O-i ashir, Ya asünung tesüngmang:

“Kechiaser mapang arudagi kechi nung leper nung alir ajaki 
pa ola angashitsü, aser adoktsü; shiri tajung inyakogo taküm daki 
shia arutsü, aser shiri tamajung inyakogo, o bendangdaki shia 
arutsü” (Yoh. 5:28, 29). Nisung sür tanaben shia arutsü ta ashibaji, 
nisungibo tamakoktsü amai bilemer; saka Tsüngrem O-i ashir, aser 
Yisui parnok repranga ashi, “Ya nisung asoshi tamakoktsü; saka 
Tsüngremibo ajak akok” (Mat. 19:26).

Alima kin kidong otsü bushiba ya shitak asü tai, Laishibai kechi 
ashir angatetnür?

Ans: Alima kin kidong otsü aser sobaliba item ajak ya nisung 
ka aliba mapang tashi otsü ka ama alitsü. Tsüngremi nisungji pa 
mesükba nung yanglu. Pa teti tatem maka taküm alitsü, aser pa 
mesükba nung yangluba nisunga teti tatem maka alitsü. Saka kin 
kidong aser sobaliba otsü yabo alima nung dang tembangtsü. Ibai 
nisungi yangluba otsü ka dang lir. 

Tsüngrem O-i ashir, “Kari pa shisatsü metetba aser tekülak 
amajok aser nisung tarnunger otsü aser alima shisatsü tetenzük 
otem, koba Khrista ama to masü, item yagi nenok alar küma ania 
modaktsütsü kümdangang” (Kol. 2:8).

Saka tamashi tasüngdangtepba, kidong otsü, bangsentepba aser 
ozüng indang raratepba, item ajak nungi na pilaa liang; kechiyong 
itemi tajangzük maka aser amajok” (Tit. 3:9).

“Mesüra otsü aser tatem maka kidong otsü, koba agi Tsüngrem 
tamang nung aliba tenzükba melena rarabangsentepang adokdaktsür, 
item nung parnoki temulung matentsü melaang” (1 Tim. 1:4).

“Aser kü tetzü tebutem alemli otsü asoshi ni kanga jangraa 
Yihuda nunger yimsü nung kü kin rongnung kü pur zünger aika 
dang nungi ni temalen talanga ogo” (Gal. 1:14).       

Ni counselor ka dangi tanüptsü saraademtsü ao. Pai sarasademtsü 
aser azük ka sen noklang ka jenjang agütsü. Iba azük tekong nung 
azükang aser na timtemji anüptsü ta ashi, saka kü timtem manüp. 
Iba counselor shitakba Tanela Temeshi akaba taküm na?

Ans: Adianu, nai nisung nungi taneptsü bushi aji tai lenmang lir. Yisu 
dang taneptsür aser Pai dang temenen nungi kümzüktsü ain tashi 
lir. Yisui nükpoker, tsüngtsüker, tokremra agi shiranger aser tasür 
shia arudaktsü. Tanüa kasa taneptsüba mapaji inyaker. Tsüngrem 
O-i ashir, “Aser tangar shinga daka tekümtet mali, kechiaser asenok 
kechi nung kümzüktsü tim, anüng kübok nisung rongnung tangar 
tenüng kecha agüja mali” (T. Mapa 4:12).

Tang tatem putu Yisu ayipa mepet langbang nung arutsü anasa 
lir. Iba mapang nung mojingi tesümangtsü sayatenya inyaktsü. 
Tsüngrem O-i ashir, “Kechiaser tiyazü Khristan-tem, aser tiyazü 
ainketertem adoktsü, aser kokra temeshipura mashileni anitsü asoshi 
tamaitsü tulu aser tesümangtsü sayutsü” (Mat. 24: 24). 

“Kechiaser ibala nisungtem pei sasa Khrista tenyar mesükba 
nung melenteta, tiyazü tenyartem, tekülak inyakertem lir. Aser ibai 
tesüngmangtsü mali, kechiyong Satani pei sasa tesangwa kotak 
tenyar ama melenteter. Anungji pa tenzükertemia pei sasa temeshi 
tenzükertem ama melentetra, aji kecha tulu masü. Parnok tatembang 
parnok mapa yari alitsü” (2 Kor. 11:13-15).

Tsüngrem tenzüker shirnoki pei tajangzük bushia inyaker, 
parnok Mojing lendong nung lir. Mojingi ali rongsen meimba agi 
nisung ka tanela aser shi taküm anaprongla tepseter. Tsüngrem O-i 
ashir, “Shibai sen meimer sen agi tenük masüngtsü; Shibai rongsen 
meimer rongseni tenük masüngtsü; ya amajok dang lir” (Say. 5: 10).

“Kechiyong sen meimbaji tamajung tapu ajak tera lir; aser aji 
bushi nung nisung kar tamang nungi mashileni anir ao, tejashi jenti 
agi pei sasa ateta atsüng” (1 Tim. 6:10).

Tang joko Khristan taküm shia tamang nung kanga kümdanga 
aser saksalema alitsü mapang lir. …“Alima aser tzüyim asoshi 
tejashiji lir, kechiaser Mojing nenok dangi aluogo; aser pa mapang 
tatsüka dang ta metetta, pai kanga ain aiter” (J. Adok 12:12b).

Na tiyazü tesayuba nungi kümzüka linüra, anogoshia Laishiba 
zünga aser angateta inyaker kümang. Kechiaser alima nung tiyazü 
tesayur aika adokogo aser nisung aika mashileni anir samadagi. 

Ni temenen nungi temulung meyipa Yisui kümzükba tejangja 
meteta lir. Saka counselor-i ni ano tetsü tebu temenen tatok mangu 
ta ashir. Ibai shitak na?

Ans: Temenen nisung ka kodang temulung meyipa Yisu dangi arur, 
pai temenen ajak nungi kümzüker aser tatok agütsür. Laishibai 
tejangja yamai sayur. “Tamajunger pei lenmang, aser memeshiba 
nisungi pei tebilemba tokjang, Kibuba dangi pa meyipa arudakjang, 
aser pai pa dak taochi akatsü, aser asen Tsüngrem dangi tanaben 
meyipjang, kechiyong pai tai jenti atoktsü” (Isa. 55:7).

“Pai menatenba temenen kecha pa anema mebilemtettsü; kechi 
tim ozüng aser shitak lir aji pai inyaker; adangji pa taküm alitsü” 
(Ezk. 33:16).

“Anungji ni ne dang shidi, la temenen aika liaka adoker, 
kechiaser lai kanga meim” … (Luk 7:47).

“Pai asenok dang asen temenen ajak tokogo; aser asenok 
anema teka agi züluba ozüng koba asenok anema noktaka liasü, aji 
pai aitoka kangki nung angenloka bener ogo” (Kol. 2:14).

“Anungji nisung kar Khrista nung lira, pa tasen poktetba. 
Tejenbaji süiogo; ajiang ajak tasen kümogo” (2 Kor. 5:17).

“Kechiyong ni parnok tai asoshi yimlibilemtsü, aser parnok 
temenen ni joko mebilemtettsü” (Ibr. 8:12).

Tejen Lai Kuli: “Tebu nungeri tsükmenatsü tasen achi, aser 
chirnur tebu mejemer ta nenoki Israel linük nung amshiba Apijemtsü 
Shin tetezüji kechi? Kü taküm agi azüngashidi, ta Kibuba Tsüngremi 
ashir, Israel nung iba Apijemtsü shin amshitsü joko nenok mapang 
makatsü” (Ezk. 18:2, 3).

“Temenen menaba tanela ajibo asütsü; Tebu tai techiri 
mabentsü, mesüra techir tai tebui mabentsü; temeshipur temeshibaji 
pa dak alitsü, aser tamajungpur majungbaji pa madak alitsü. Saka 
tamajungeri pai menaba pei tai ajak nungi meyipra, aser koba tim 
ozüng aser shitak aji inyakra, pa adangji taküm alitsü; pabo masütsü” 
(Ezk. 18:20, 21).

Yisui temenen nisung kümzükba mapang pa temenen taoba 
mapang aser tang mapang menabatem ajak atoker aser tokogo, ajak 
tasen kümogo. “Anungji memetetba mapangji Tsüngremi odang 
toktsü, saka tangbo ajak len nisung ajaki temulung meyiptsüla ta pai 
ozüng agütsür” (T. Mapa 17:30).

“Kechiyong temeshiba asoshi Khrista tamanger ajak dangi 
ozüng tatembang lir” (Rom 10:4).

Tanela Temeshi Sempet ya Yisui kümzükba nisung shia dak alir 
asü mesüra kar dak dang alir. Iba ya angatetnür?

Ans: Alima nung Yisu tenyaba mapaji meimchir ajak temenen 
nungi kümzüktsü aser pa yimli nung ayutsü nükjidong lir. Tsüngrem 
O-i ashir, “Kechiyong Tsüngremi alima oda meim nung, shirisa pa 
dak amanger mesamatsü, saka teti taküm akatsü pai pei ajaso Chir 
agütsü” (Yoh. 3:16).

“Saka kwikati pa agizük, oda shiri pa tenüng nung amang, 
parnok nem Tsüngrem chir akümtsü Pai ain agütsü” (Yoh. 1:12).

Kodang temenen nisung ka temenen nungi shitak temulung 
meyiper idangji Tanela Temeshi pa mulungjangi yoker. “Aser 
nenok Pa chirtem asünung, Tsüngremi Pei chir Tanela asen 
temulungjangi yok; aser iba Tanelai, Aba, Oba, ta ayimtener” (Gal. 
4:6).

“Saka kodang Tanela Temeshi nenok dangi arua lir, nenoki ain 
agizüktsü, aser Yerusalem nung, aser Yihuda o Samaria ajak nung, 
aser alima tatem tonga nenok Kü kuli asütsü” (T. Mapa 1:8).

Nisung ka kodang temenen nungi ochiba nung temulung 
meyiper, iba mapang nungsa Tanela Temeshi arua pa mulungjang 
nung alir aser Tsüngrem chir akümer. Tanela Temeshi sempetji, 
Tanela Temeshi akaba taküm shia dak alitsü. Tsüngrem O-i ashir, 
“temang ka aser Tanela ka lir, oda nenoka nenok ajaba teimla ka 
nung aja; Kibuba ka, tamang ka, baptiba ka, asen ajak Tsüngrem 
aser Tebu ka; Pa ajak madak, aser ajak ajanga, aser ajak nung lir. 
Saka Khrista sempet tatakzük yari asenok nisung shia nem taochi 
agütsü” (Efe. 4:4-7, 11-13).

Yisui kümzükba taküm shia Tanela Temeshi kar, saka sempet 
balala agütsü. Tsüngrem O-i ashir, “Tanela sempet tapu tapu lir, 
saka Tanela ka dang. Aser tenzükba tapu tapu lir saka Kibuba ka 
dang. Aser mapa tapu tapu lir saka Tsüngrem shibai ajak nung ajak 
inyaker, Pa ka dang lir. Saka nisung shia nem ajak ajungtsü asoshi 
Tanela jungkai adokba agütsür. Kechiyong nisung ka nem Tanela 
ajanga shisatsü o agütsür; aser tangar ka nem Tanela kasa ajanga 
tamang; aser tangar ka nem Tanela kasa ajanga taneptsü sempet; 
aser tangar ka nem sayatenya mapa inyakba; aser tangar ka nem 
sayutsüngiba; aser tangar ka nem tanelatem shitetba; aser tangar ka 
nem o tapu tapu jembiba; aser tangar ka nem item o tapu tapu tetezü 
jembiba agütsür; saka Tanela kasai pei mulungba agi nisung ka ka 
nem lemsaa item ajak inyaker” (1 Kor. 12:4-11).

Kulisüba nung Tanela sempet amshia inyakyim ya tongtibang 
lir. Iba nung tsükchir Mojing teka maitsüsa tekümdangtsü kar 
zülur.

i. Tanela sempet ya item asoshi masü:

ii. Ibai pei mulungba nung mamshir.

iii. Ibai nisung temepishiba nung mamshir.

iv. Ibai shi tejangraba aser pei tajangzük asoshi mamshir.

v. Ibai khonang aser nüngsang asoshi mamshir.

vi. Ibai arasentsür yimya takzütakpong maparen ama mamshir.

vii. Ibai nisung jak repranga mamshir.

Tanela sempet ya item tesayuba jenjang nung amshir.

i. Ain, temeim aser tazüokba nung amshitsü agütsü (2 Tim. 1:9).

ii. Ibai ajak ajungtsü asoshi agütsü (1 Kor. 12:7). 

iii. Ibai Khristar arogo ainba aser yangerba nung amshitsü agütsü  
(1 Kor. 12:26-31).

iv. Ibai nisungi masü saka Tsüngrem Tanela pei mulungba agi nisung 
ka ka nem lemsaa agütsür (1 Kor. 12:11).

v. Ibai Tsüngrem sentsüwangshi asoshi agütsü (Yoh. 15:8).

vi. Ibai samaa aliba Tanela anepalutsü aser kümzüktsü asoshi agütsü 
(1 Kor. 12:22, 23; Gal. 6:1).

Tajangzük yamai lir.

“Tekülakokdaktsü; Tsüngrem mezüngmeshi masür. Kechiyong 
kechisa nisungi prokdir ajisa pai arutsü. Shibai pei shi nung prokdir 
pai shi nungi tesamaba arutsü; saka shibai Tanela nung prokdir 
Tanela nung teti taküm arutsü (Gal. 6:7, 8).

“Kechiaser nisung chir pei Tebu sentsüwangshi nung pei kotak 
tenyartem den arutsü, aser idangji pai nisung shia nem pei mapa yari 
tajangzük agütsütsü” (Mat. 16:27).

“Tsüngremi kü nem agütsüba taochi yari, shisa taka tongti kisür 
ka ama ni ki yangerogo, aser tangari iba manung yangluloker. Saka 
nisung shia, koda yangluloker iba asoshi kümdangang. Kechiyong 
koba yangerogo oda Yisu Khrista, iba dak alema shingaia tanga 
meyangertettsü. Iba yangerba nungji kari hon, taribi, sentilong, 
süng, ai aser monü agi yanglura, nisung shia mapaji jungkai adoktsü. 
Kechiyong anogoi ibaji sayutsü; kechiaser ibaji mi nung jungkai 
adoktsü, aser nisung shia mapa kechi koma aji mi agi atidangtsü. Iba 
manung yanglulokba nisung kar mapa anünga atara, pai tajangzük 

angutsü. Nisung kar mapa rungtokra, pa akoksatsü, saka pabo mi 
nungi jenbuba ama kümzüktsü” (1 Kor. 3:10-15).

Tangar lima tebur o tebur na aser tetsür o tetsür na tenla kidang 
sati kuli agüja akümba noksa nung angu. Item tamangertem 
kotaki aotsü maotsü?

Ans: Tsüngremi tetenzük nungi tebur aser tetsür alitsü mela. 
Tebur asoshi tetsür tetemsü ka yanglu. Aser Kibuba Tsüngremi 
ashi, “Nisungji kija alitsü majung; ni pa asoshi teyarir tetemsü ka 
yangludi” (Lip. 2:18).

“Anungji nisungi pei tebu aser pei tetsü toktsür, pai kinungtsü 
den sentepa alitsü aser tena shi ka dang alitsü’ (Lip. 4:24).

Tasen Lai nunga kasaji shia lir; “Iba atema teburi pei tebu aser 
tetsü toktsütsü aser pei kinungtsü den temulung toka alitsü, aser 
tenaprongla shi ka akümtsü” (Efe. 5:31).

Temeshi Lai tesayuba nungi pilaa inyakba ajakji tai lenmang 
lir. Laishibai ashir, “Temeshi lenmang nung taküm lir; saka tai 
lenmangi tasü leni anir” (A. Shin 12:28).

Tebur o tebur na aser tetsür o tetsür na aliba indang Tsüngrem 
O-i yamai ashir, “Aji asoshi Tsüngremi maksü jangraba nem parnok 
bendanga agütsü. Kechiyong parnok tetsürtemi yimya benshiba 
toktsür, koba yimya masü aji benshi. Aser yamajisa teburtemia 
tetsür den yimya benshiba toktsür kati ka den jabujaritsü temulung 
nung jangrua, teburtemi tebur den maksü benshi, aser parnoki pei 
dak pei tai tajangzük kechi angutsü tim aji angu” (Rom 1:26, 27).

“Mesüra memeshiba puri Tsüngrem yimli senmang mamangtsü 
ta nenoki memetet asü? Nenok tekülakokdaktsü; jabujari benshir 
süshia, süngyanglu külemba süshia, nüktabangta süshia, yimya 
masüba benshiba süshia, teburi tebur den tamajung benshir süshia, 
… itemi Tsüngremi yimli senmang mangutsü” (1 Kor. 6:9-10).

“Ya meteti, Tatem anogo nung tetsübutsü mapang arutsü ta 
metetang, ibaji tang lir. Laishibai kechi ashir ataloka aru, asenok 
taküm renema saksalema lidi. 

Kinungbui yi ajemer. Ni küm aika aremzüka lia arur, saka pa 
memelenshi anungji ni joko balanür. Koda asünung ajungtsü 
lenmang sayudaktsünür?

Ans: Adianutsür, nai küm aika kinungbu dang aremzüka lia arubaji 
temoatsü tulu lir. Nai ano maneni temeim agi aremzüka anepaluang. 
Na Tsüngrem tsütsü aser nisung tsütsü tajangzük aser temoatsü lir.

Tsüngrem O-i ashir, “tongtibangsa nenok pei rongnung nenok 
temeim nung jangraang; kechiyong temeim agi temenen jenti 
nembanger” (1 Pet. 4:8). “Mamangba kinungbu kinungtsü agi 
meshitoker, aser mamangba kinungtsü kinungbu agi meshitoker” 
(1 Kor. 7:14). Tsüngrem O-i ashiba ama, mamangba kinungbu 
kinungtsü agi meshitoker; na ajanga kinungbui Tsüngrem temeim 
metettsü sarasadema tenzükangma. 

Tsüngremi kibong balatsü memelar, “Aser Pai parnok dang ashi, 
shibaisa pei kinungtsü balar tangar agidir, la anema nüktabangta 
benshir; aser tetsürlai palar, tangar dangi ora, lai nüktabangta 
benshir” (Mar. 10:11, 12). Khristan kibong teputep, taremzük aser 
temeim nung alitsü melar. “Aji süaka nenoki nisung shia, pei ama 
pei kinungtsü dang meimang; aser kinungtsüi pei kinungbu aküm 
tsübuang” (Efe. 5:33).

Ibaji Khristan kibong nung inyaktsü Tsüngremi sayur.

..........................................

* Iba ocet ya tesayur Katemmeren Longkumer-i züluba kaket “Len 
Sayur” nungi agiteta adoktsür.

Katemmeren ya missionary, tesayur aser counselor lir. Pa 1973 nungi 
Tsüngrem tenzükba wadang item nung inyaka aru: ABAM nung, Kohima 
Ao arogo nung, Indo-Burma Noklak Frontier nung Nagaland Missionary 
Movement ajanga Missionary mapa inyak aser dang kidang ‘Harvester 
Ministry’ tenzüka kija aser telok Bible study agütsür.

1. Rev. I. Wati, Pastor				    M	 9436014544
2. Rev. Kika Jamir, Associate Pastor		  M	 9436260307
3. Rev. T. Ariba Imchen, Associate Pastor	 M	 9436266521
4. Rev. Imly Jamir, Associate Pastor		  M	 9436266653
5. Rev. L. Lima Jamir, Associate Pastor	 M	 9436018778
6. Rev. Wati Kichu, Associate Pastor	 	 M	 9436832571
7. Mr. Imnatoshi Longkumer, Associate Pastor  M	 9436003553
8. Mr. I. Wati Lkr, Associate Pastor		  M	 9436013486
9. Mr. N. Atsüng Imchen, Associate Pastor	 M	 8787483774
10. Mrs. Moamongla, Associate Pastor (W)	 M	 9862252261
11. Mrs. Achila, Secretary (W)			  M	 9436602793
12. Mr. Talimeren, Music Director		  M	 9436600999
13. Mr. Jongshimanen, Youth Director

(On study leave)				    M	 9856890573
14. Dr. N. Moa Imsong, Counselor		  M	 9436830821
15. Ms. R. Asenla Jamir,  
       Christian Education Director	 	 M	 8974850053
16. Mr. Limaaküm, Mission Director		  M	 9612637206	
17. Mr. S. Temjen Imsong, Accountant	 M	 9436003057
18. Mr. Lanuyanger Pongen, Office Assistant	 M	 9436600019
19. Mr. Shiluti Longkümer, Arogo Secretary	 M	 8575872577
20. Mr. Jemti Imchen, Work Supervisor	 M	 9856554787
21. Mr. Moasanen Jamir, Sound Operator	 M	 8014610999
22. Mr. Salangtoshi Ozüküm, Office  Asst.	 M	 9774195021
23. Mr. Imkong, Driver				   M	 9402866252
24. Mr. Rai, Office Chowkidar			   M	 8413869867
25. Mr. Tangit, Main Church Chowkidar	 M	 9436267243
26. Mr. Kamil, Office Chowkidar		  M	 9089205016
27. Mr. Absolon Sangma, Driver		  M	 9862917323

Sl. No TENÜNG FELLOWSHIP CONTACT 
NO.

1. Mr. N. Lanu Aier
Duncan

9436003021
2. Mr. Imsü Jamir 9436002035

3. Mr. Aowati Jamir 

Town

9402832857

4. Mr. Temjen Aier 9436003512

5. Mr. Onen Aier 9856124072

6. Mr. T. Obang Jamir

Sümedem

9436600261

7. Mr. S. Moatemsü Walling 9436600033

8. Mr. J. Ayangba Longkümer 8787568563

9. Mr. Matemshiba Longkümer
Yinsem

9436006270

10. Mr. S. Mar Lemtur 8729959654

11. Mr. S. Meren Walling

Signal

9436433098

12. Mr. I. Yanger Jamir 9436609810

13. Mr. T. Bendang Jamir 9383392885

14. Mr. T. Sosang Longchar

Merali

9436006407

15. Mrs. Bendangla 9402993595

16. Mr. Imtijungshi 9402706005

17. Mr. Temjenyanger
Lungmen

9436605939

18. Mr. Mar Jamir 9436074726

19. Dr. Imchatoshi Yongküm 9436077450

20. Er. K. T. Wabang Ao Electrical Prayer 
Cell

9436002393

21. Mr. Limasanen 9856511178

DEACON BOARD CONTACT NUMBER

